
        
            
                
            
        

    
	Ч. ОЙДОВ

	 ЖАРГАЛЫГ ХҮССЭН МӨНХӨӨ
(4 бүлэг, 5 үзэгдэлтэй хөгжмийн жүжиг)

“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ЖАРГАЛЫГ ХҮССЭН МӨНХӨӨ

	 

	Энэ жүжгийг ардын аман зохиолоос сэдэвлэн 1947 — 1948 онд бичээд, анх 1948 онд Улсын хөгжимт драмын театрт тоглож «Цог» сэтгүүлийн 1948 оны № 1-т, 1957 онд «Жүжгүүд» хэмээх түүвэрт хэвлэгджээ.

	 


Тоглогчид

	МӨНХӨӨ — Ядуу залуу

	ТӨГСЖАРГАЛ — Сэтгэлт хүүхэн нь

	ЕРЭНТЭЙ АХАЙ — Төгсжаргалын эх

	ТҮМЭН — Малчин өвгөн

	БОРОЛДОЙ, АВАРГА, МЭРГЭН, ГАВШГАЙ, ЕРӨӨЛТ, НАСТ — Мөнхөөгийн нөхөд

	ХҮРЭЛ — Монголын хаан

	ДАРВАГАР, ХАРЦХУРЦ — Хүрэл хааны шадрууд

	ХАРМЭНГЭТ БАРС — Харийн гүрний хаан

	ҮНЭГЭНСҮҮЛ — Барс хааны элч

	ХОВЧХАР — барс хааны шадар

	ЗАЯА-ЭРХТ — Мэргэн өвгөн

	 

	Үлгэр домог болсон эрт урьд цагт Монгол орноо болж байгаа хэрэг ажээ. 


НЭГДҮГЭЭР ҮЗЭГДЭЛ

	Монгол нутгийн уулархаг газар, давхарлан сүндэрлэсэн ханан хад байна. Энэ хад урт удаан хугацаанд улаан, шар, ногоон, элдэв өнгийг олжээ. 

	Хувхай модны хэдэн мөчир, юм гуйсан зовлонт гуйланчны гар мэт тэнгэр өөд ёрдойжээ. 

	Уулын энгэрийг элс дарж нэг ч амьтны мөр гараагүй нь энд амьтан аль хэдийн үгүй болсон гэдгийг илчилнэ. 

	Алсад татарч ширгэсэн гол байна. Хэдий шөнө өнгөрч үүр цайж байгаа боловч, үүрийн туяа ч үгүй, харанхуй нүх шиг харагдана. Удалгүй, сохорсон ганц нүд шиг цусан улаан нар уулын цаанаас цухуйна. Эндэх нар гэрэл гэгээ юу ч үгүй зөвхөн толбо шиг харагдана. Энэ бүдэг гэрэлд үзэгдэж байгаа байгалийн бүх дүрс эрэмдэг зэрэмдэг болжээ. Энэ хувхайрсан байгальтай өнгө таарсан мэт нэг муу овоохой байна. Их салхинд дээвэр туурга нь хийсэн дэрвэж агаарт дэгдэх гэж байгаа шувуутай төстэй харагдана. 

	Салхи нэг үе гунигтай, нэг үе ууртай мэт үлээж хамаг хад уулыг хийсгэн ядсандаа хорсон хилэгнэж байгаа шиг шуугина. Энэ их салхины чимээ, чөлөөтэй нижигнэж байгаа хөгжмийн эгшиг болоход олон хоолой нийлсэн далд (найрал) дуу болон хувирна. 

	 

	Дуулах нь:

	Уул талыг сандраасан

	Хэцүү бэрх шуурга вэ 

	Уурлаж дандаа бухимдсан 

	Хилэн ихтэй тэнгэр вэ

	Догширч битгий шуур 

	Тогтож айлд тэнгэр минь

	Ивээлт ариун хураа

	Элчит сайхан нараа 

	Иргэд ард бидэндээ 

	Илгээж түргэн хайрлаач

	Догширч битгий шуур 

	Тогтож айлд тэнгэр минь

	Гуйгаад гуйгаад тусгүй 

	Гомдмоор яасан тэнгэр вэ 

	Хайгаад хайгаад олдохгүй 

	Хаачсан бидний заяа вэ?

	Догширч битгий шуур 

	Тогтож айлд тэнгэр минь

	 

	(Энэ бүдэг бадаг гээлд урт шийдэм барьсан Мөнхөө ирэв. Уранхай дээл өмсөж, дээсний тасархай бүсэлжээ. Толгой, хөл нүцгэн, хар үс нь салхинд хийсэж, бадарч байгаа дөл шиг үзэгдэнэ). 

	 

	Мөнхөө — Хээр цөлийн салхи чи намдаж, аюулт дуу дуулахаа болиоч. Чи манай цэцэглэж байсан тал нутгийг хатааж хамаг сайхан юм цөмийг булш шиг болгожээ. Айл саахалтын ард түмэнд анхилмал цэцгийн үнэр тархаж, ариун тунгалаг нуур гол, аятай сэрүүн урсгалаар бялхаж, рашаан хурт үүлийг агаар тэнгэрт хөвүүлж байснаа санаач. 

	(Салхи улам ширүүсэж, Мөнхөөгийн үг дуулдахгүй болно. Мөнхөө түр зогсоод, хад чулуун дундуур доошилсоор овоохойд ойртов). 

	Мөнхөө — Хөх тэнгэр минь тогтож айлд, хар үүлээр бүрхсэн чамайг харахад зовлонтой байна. 
Өгөөмөр хураа хайрлаж, үзэмжит нараа мандуулаад үнэгэн харанхуйг арилгаж, үзэх хараагаа алдаж байгаа үнэт хар нүдэнд минь, өнгө гэгээгээ тусгаач, өнчин ганц би биш, өнөр олон бүгдээрээ өршөөл хайрыг чинь гуйж байна. 

	(Хар үүлс улам зузаан бүрхэнэ)

	Миний гуйлт нэмэргүй шивдээ, би сэтгэлээ дэмий шаналгаж байна. Байгаль хүртэл нүүрээ буруулж гамшиг зовлонгоос өөр юуг ч өгөхгүй нь! Хүүе амьд амьтан байвал, чимээ гараач! (хашхиран дуудна)

	Хэн ч үгүй нь миний замын сүүл энэ. Би явах газаргүй мухардлаа. Хайрт эцэг, хөөрхий эх, ах дүү нараа эрээгүй газар нэг ч үгүй, гэсэн ч олоогүй хэвээрээ, одоо надад юу үлдэв! Ганцхан юм үлдлээ. (Чулуун дээр суугаад өврөөсөө цэнхэр хадаг гаргахад орчин тойрон цөм цэнхэр өнгөтэй болон хувирав). Миний гунигт амьдралын гэрэлт нөхөр, миний үнэнч хань чи мөн. Бартаат замаар явахад унтардаггүй мөнх гал шиг чи минь намайг удирдан явлаа. Би чамайг зүрхнийхээ дэргэд сахиус шиг хадгалаад, чамтай хамт шинэ өдрөө эхэлж билээ. Чи надад горьдох хүсэх сэтгэлийг төрүүлж, тэнцэх хүчийг хүртээж байлаа. Чи миний гарт зүрх шиг бөмбөлзөж байлаа.

	Сайхан өнгөт туяа чинь хүний нүдэнд гэрэлтэгч оюуны туяа шиг байж билээ. Мяндсаны ширхэг бүр хайрын халуун цус гүйсэн судас шиг санагддаг билээ. Гэсэн ч би одоо хүртэл чинийхээ гарлыг мэддэггүй, яагаад чи миний гунигт амьдралын хань болсон юм бэ?

	Чиний хадгалсан нарийн нандин нууц бүрийг энэ хар хад залгиг! Хаая, үхлээ чи наашаа ир! Би одоо чинийх болъё (хадгаар нүүрээ дарж нулимсаа нууна, тэгснээ хоолойгоо бооно, агшин зуур ухаангүй мэт байна. Энэ үе хөгжмийн уран аялгуу энх амьдрал, чөлөөт хүний сайхан дурлалыг дүрсэлнэ. Улам хүчтэй, улам сүртэй нижигнэхэд Мөнхөө сэргэж хөл дээрээ босоод гайхамшигт шинэ галавыг харж байгаа мэт эргэн тойрныг ширтэнэ). Үгүй чи минь намайгаа амьдралд дуудаж, сайн сайхан юмны зөн бэлгэ болж байна. Би үхэхгүй тэмцэнэ. Ард олны жаргалыг эрнэ.

	Миний агшин зуурын осолдлыг өршөө!

	(Хадгийг өвөртөлж, огт өөр болсон Мөнхөө хадан дээр зогсож байна. Овоохойд дэн асаж, дотор нь нооронхой хувцас нөмөрсөн ухаантай, төвшин царайтай эмгэн гайхан чагнаснаа овоохойгоос гарч Мөнхөөд ойртов). 

	Мөнхөө — (Цочин хажуу тийшээ болно). Энэ чинь юу вэ? Арай хүн биш биз. Үгүй нэрээн хүн байна. Амар байна уу, хүн гуай? Ажиглавал та чинь бүр настай хүн шиг, өндөр их настан танд өвдөг сөгдье (сөгдөнө).
Та миний үгийг сонсож байна уу?

	Ерэнтэй — Сонсож байна, цөмийг сонсож байна. Би 12 жил хүний дуу сонсохыг мөрөөдөж чагнасаар байгаад, их сонор болжээ. Би уулын дээрээс унаж байгаа элсний ширхэг, агаарт нүүж байгаа үүлний чимээ цөмийг дуулдаг. Одоо чиний зүрхний цохилтыг дуулж байна. Чиний хөлийн чимээг сонсоод зүүд гэж бодлоо. (Мөнхөөгийн нүүрийг гараараа тэмтэрч). Ээ чи чинь, бүр залуу хүн байна. Нүүр чинь нар салхинд гандаж, модны холтос шиг хөрслөг болсныг үзвэл бидний аминд хүрсэн энэ зовлонгийн аяганаас гашуун бэрхийг нэлээд амссан бололтой. 

	Мөнхөө — Би их холоос яваа. Чухам хаашаа явж байгаагаа мэдэхгүй. Өнөр сайхан нутгаас минь дүрвэж явчихсан аз жаргал гэгчийг эрж явна. 

	Ерэнтэй — Миний нүдийг нулимс бүрхсээр байгаад бараг хараагүй болжээ. Чи хэн гэгчийн үр вэ? Хэт нутаг чинь хаана вэ?

	Мөнхөө — Би долоон настай байхдаа эцэг эхээсээ хагацаж, харийн гүрний харгис хаан, хар мэнгэт Барсад баригдсан юм. Тэндээс нэг жил болоод орголоо. Төрсөн нутагтаа ирсэн тэр цагаас хойш элбэг уст гол мөрөн татарч, ой мод хувхайрч, талын шимт ногоо өлбөрөн хатаж байхыг үзлээ. Хар багаасаа таньж хайрлаж байсан юм бүр танигдахгүй өөр болоод, замын хажууд тэмдэг болж байсан юм бүхэн хатаж сөнөөд, явах замаа алдаж төөрлөө. Би 12 жилийн турш эцэг, эх, элгэн саднаа эрж, ингэж зовон зүдрэхдээ явах замгүй болж үхэх замыг ч сонгож үзлээ. Гэсэн ч ард түмэн минь юунаас болж ингэж шаналж байна гэдгийг мэдэх гэж амьд явахаар шийдсэн юм. 

	Ерэнтэй — Чи зоригтой залуу байна. Нэг ч хүн буцаж ирээгүй тэр зүгээс чи ганцаараа иржээ. Тэнд хар мэнгэт Барсын саварт хайрт ганц охин Төгсжаргал минь тамлагдаж байгаа юм. Чи түүний тухай дуулаагүй биз?

	Мөнхөө — Үгүй ээж минь, таны хэлсэн энэ нэрийг би анх удаа сонсож байна. Харь улсын олзонд зовж байгаа ард олны гунигт дууны дундаас хаан Барсын хатуу гарт тамлагдаж байгаа нэгэн сайхан хүүхний тухай дууг олон удаа сонссон, энэ дуу түүний тухай ч байж мэднэ. 

	Ерэнтэй — Мөн байж ч магадгүй. Сайн хүү минь тэр дууг мэддэг бол дуулж өгөөч надад

	Мөнхөө — (дуулах нь) 

	Хол хоцорсон ээж минь 

	Хонгор намайгаа санадаг даа 

	Харьд олзлогдсон би чинь 

	Харьж хэзээ чадах юм бэ 

	Нутаг минь, өлгий минь 

	Би чамдаа үнэнч шүү

	Өрөөл чөдөртэй морь 

	Өвсөнд хүрэх нь бэрх 

	Өнчин ганц намайг 

	Өмгөөлөх хүн энд үгүй

	Нутаг минь, өлгий минь 

	Чинийхээ төлөө би үхье. 

	Ерэнтэй — Ай даа, түүний дуу байна, эвий минь, хөөрхий минь. Одоо амьд болов уу даа (уйлна). 

	Мөнхөө — Үй түмэн зовлонг нүдээрээ үзэж, чихээрээ сонссон минь, өөрөө тэр их зовлон, зүхэл, хүсэл, нулимсаар бүтэж бий болсон юм шиг бөх бат болжээ. Гэсэн ч юугаараа ард түмэндээ нэмэр болох билээ. Та минь, битгий шанал, зовлонт эх минь одоо надад энэ их гаслан гамшгийн дундуур яаж амьд мэнд үлдсэнээ ярьж аль. Адуу мал унгалдах сайхан чимээ, аливаа жигүүртний донгодох яруу дуу тасарсан, ус ч үгүй, ургамал ч үгүй энэ хатанги хахир газар амьд байх хүчийг хаанаас хүртэж байснаа хэлж аль. 

	Ерэнтэй — Наслах нас минь аль хэдийн барагдсан юм. Хатаж байгаа улаан голоо гаслангийн нулимсаар дэвтээж, үхэх өдөр хоногоо үргэлж би хойшлуулж байна. Эрдэнэт нутгаа аюулаас гаргах ганцхан замыг би мэддэг болохоор үхэж болохгүй байсан юм. Арван хоёр жилийн турш гэрээс үгээ хэлэх тэр нэг хүнийг хүлээсээр цөхөж байна. 

	Мөнхөө — Эх минь, таны үг миний зүрхийг хөдөлгөж байна. Ард түмнээ хүнд зовлонгоос салгах хувьтай төрсөн тэр хүнийг хэн гэдэг бол?

	Ерэнтэй — Түүнийг нэг настай, нялх үстэй байхад нь хайрт охин Төгсжаргалтайгаа зол заяаг нь холбоно гэж өндгөн сүй тавьсан хүү юм сан. Долоон настай байхад нь хар мэнгэт хааны довтолсон харгис ширүүн дайнд эцэг эх нь амиа алдацгааж, хөөрхий тэр хүү түг түмэн нялхас хөгшдийн хамт харийн нутагт олзлон явчихсан юм. Би түүнийг хүлээж байна. 

	Мөнхөө — (зовлонтой байдлаар). Тийм улс үй түм бий, та яаж бөөн элсэн дотроос хэрэгтэй нэгийгээ олж авах юм бэ. Олонх маань эцэг, эхийнхээ нэрийг байтугай, өөрийнхөө нэрийг ч мартчихаад байна шүү дээ. 

	Ерэнтэй — Хэрэв миний нүдийг нулимс бүрхээгүй сэн бол би өөрөө таних сан. (Мөнхөөг сүрхий ажиглана). Би чамайг сайн харъя гэсэн минь нүд бүрэлзээд байна. (Мөнхөө хадаг гаргаж өгөхөд, эмгэн нүдээ арчаад, хадгийг нь буцааж өгөв).
Одоо би сайн харж байна (Мөнхөөг ширтэнэ). Чамайг мөн байж магадгүй гэж бодсон юм. Биш байжээ. Тэр хүүгийн царай нь арай л төвшин, магнай нь чинийхээс өргөн, харц нь зөөлөн, гоо сайхан хүү байсан шиг санагдана. 

	Мөнхөө — Эх минь, та миний үгийг дуулаач! Би тэр хүн чинь байхыг хүснэ. Юмыг яаж мэдэх вэ, тэр хүн одоо амьд бил үү, үгүй ч бил үү, та дэмий хоосон хүлээж байж мэднэ, намайг түүнийхээ оронд энхрийлээч, надад итгэж, үнэт нандин үгээ хэлээч, би ямар ч аюулаас шантрахгүй, төрөлх нутагтаа аз жаргалыг ирүүлж өгөхийн төлөө амь биеэ зориулъя, буурал ээж минь, би гуйя танаас. Надад хэлээч. 

	Ерэнтэй — Би чамд итгэж байна хүү минь. Чиний үг миний сэтгэлийг хөдөлгөлөө. Гэсэн ч энэ их гай гамшгийн учрыг ганцхан миний охин Төгсжаргал мэднэ. Тэр энэ нууцыг хайртай ганцхан хүндээ л хэлнэ. Өөр хэнд ч хэлэхгүй. 

	Мөнхөө — Тэр чинь хайртай хүнээ өчнөөн жил барааг нь хараагүй, нэрийг нь сонсоогүй байж яаж таних юм бэ?

	Ерэнтэй — Түүнд ямар ч үгнээс илүү учиртай нэг тэмдэг бий, алив хоёулаа овоохойд оръё. Би чамд түүнийг үзүүлье. (Хоёул овоохойд оров. Эмгэн хээ угалзаар чимсэн нэгэн хайрцгийг гаргав).
Сүй тавьсан тэр өдөр энэ хадагт энэ зоосны хагасыг боосон юм. Ийм хадаг, зоосны хагас хүргэнд минь байгаа, хэн ийм хоёр тэмдэгтэй ирнэ вэ? Түүнд Төгсжаргал нууцаа хэлэх юм. Би хоёр нүдээ бүрмөсөн аньтал тэр хүнийг хүлээнэ. 

	Мөнхөө — (Хадгийг авч үзнэ. Энэ үеэр асаж байсан дэн салхинд цохигдож унтарна. Мөнхөө гэрээс гарч, хоёр хадгийг нийлүүлэн) Нэг хүний хоёр нүд шиг энэ хоёр хадаг адилхан байна. За тэр, би одоо самуураад өөрийнхөө хадгийг ялгахаа байлаа. Ай зовлонт Мөнхөө чи харийн боолчлолд зовж байгаа Төгсжаргал, манай ард түмний биширч хүлээж байгаа тэр хүн нь биш байгаа. Зоосны хэлтэрхий, энэ хоёр нийлэх болов уу. Ээ хувь заяа минь! (Хоёр зоосыг нийлүүлнэ, нэгэн үе чимээгүй байснаа овоохойд гүйн орж дэн асаав. Эмгэн хөдлөлгүй хэвтэж байна).
Хайрт хадам минь, халамжит ээж минь (Эмгэн хөдөлсөнгүй). Та яав аа? Ухаан орооч, таны хүлээж байгаа тэр хүнийг би хэлж өгье. (Үхэлтэй тэмцэн ядаж байгаа тэр эмгэн арай гэж толгой өндийв). 

	Ерэнтэй — Чи чинь хэн гэгчийн хүү, хэн бэ?

	Мөнхөө — (Баярлаж) үеийн үеэс сурвалжит Буйман баатрын отгон хүү. 

	Ерэнтэй — Хүү минь чи түүнийг мэддэг бол надад түргэн хэл, миний хүч тэнхээ улам барагдаж байна. 

	Мөнхөө — Тэр чинь би байна. Таны өмнө энэ зогсож байна. Буйман баатрын отгон хүү би байна. 

	Ерэнтэй — Чи юунд худал хэлнэ вэ. Зовлонт хөгшнийг яах гэж мэхэлнэ вэ. 

	Мөнхөө — Та миний энэ хоёр хадгийг хар, энэ зоосыг нийлүүлж үз! 

	(Эмгэн үзэж алгуурхан босов. Дэн улам гэрэлтэж цог бадарсан Мөнхөөгийн нүүр зоригт хоёр нүдийг нь гийгүүлэв). 

	Ерэнтэй — Мөнхөө минь, Мөнхөө минь, энэ бол чи байна, би яагаад чамайг таньсангүй вэ, зол жаргал ч биднийгээ бүрмөсөн хаяагүй юм байна, аль наашаа ойрт 

	(Мөнхөө өмнө нь сөгдөхөд эмгэн толгойг нь илнэ). 

	Мөнхөө — Эмгэн буурал ээж минь, үнэт эрдэнэ шиг үгээ, сувд эрдэнэ шиг сургаалаа хэлж аль наддаа, би хичээн сонсъё, би одоо чухам хаана хүрэх вэ? Яаж энэ гамшгаас салах вэ?

	Ерэнтэй — Миний үгийг сонс, мятарч битгий шантар, айдаггүй эрийн баатар гар, мохдог муугийн жадыг шантална. Чамайг хэцүү бэрх аян, айхтар даваа хүлээж байна. 

	Мөнхөө — Таны үг миний замыг гэрэлтүүлнэ. Би одоо юунаас ч айхгүй. 

	Ерэнтэй — Чиний эцэг эрэлхэг баатар Буйман, харийн дайсны хэрцгий довтолгооноос эрх жаргал, эх нутгаа аврах гэж амиа мартан тулалдсаар алтан амиа алдсан юм. Хэрэглэж явсан зэр зэвсэг нь энэ байна. Би үүнийг чамд уламжлах гэж хадгалсан юм. 

	(Мөнхөө эцгийнхээ хувцас, зэр зэвсгийг хэрэглэж энгийн нэг залуу хүү байснаа баатар эр болон хувирав)

	Заналт тэр дайснаас хойш ард түмэн бид өөдлөх сайныг үзэлгүй үргэлжийн хар гамшигт үүрд ингэж нэрвэгдсэн юм. Хар мэнгэт Барс хаан харьж буцах замдаа сүрхий нэгэн шидээр хачин нэгэн увдисаар давхар биднийг нэрвэчихсэн юм. Далд энэ хүчний аюулт тэр шид хаана чухам байгааг хайрт охин Төгсжаргал минь мэднэ. Чи одоо ширгэсэн энэ голыг дагаад дорно зүг рүү яв. Замдаа зогсох ч үгүй, мурийх ч үгүй, ес хоног явсны эцэст Хүрэл хааны байдаг газар хүрнэ. Тэнд тэмээ хариулдаг өвгөн Түмэн гэгч бий. Тэр цааших замыг чинь зааж өгнө. Яв хүү минь, яахыг чиний зориг мэдэг. 

	Мөнхөө — Хайрт ээж таны халуун энэ сургаалыг эр биеэ эвдэртэл, ирт мэсээ элэгдтэл зүтгэж биелүүлэхийг тангараглая. Бас харийн хааны боолчлолоос хайрт охиныг чинь аварна гэдгийг тангараглая. 

	Ерэнтэй — Цээжиндээ энэ үгийг хадгалж чамайг их хүлээсэн юм. Одоо миний хүсэл ханалаа. Ондоо юм надад хэрэггүй, орчлонгоос би хагацна, их хэргээ бүтээгээд энд эргэж ирээрэй, энхрий хайрт охиныг минь энэ биедээ хань, харах нүдэндээ чимэг болгож, ханилж үүрд суугаарай. 

	Мөнхөө — Мэдлээ ээж минь мэдлээ, хэлсэн энэ бүгдийг чинь хичээж би гүйцэтгэе. 

	Ерэнтэй — Ард түмний жаргалын алтан түлхүүрийг олж, амар төвшин жаргалангийн аль сайхныг эдлээрэй гэж ерөөе. Дайснаа дараад дархан цолыг олоод буцаж энд ирэхэд чинь энэ миний байгаа газар олон салаа мөчиртэй элбэг баян навчтай сайхан гоё мод ургасан байвал аз жаргал, амьдрал баясал, атар нутагт чинь ахиад ирж гэж мэдээрэй (үхнэ). 

	Мөнхөө — Азнаач та минь, ахиад би нэг юм асууя. Ачит ээжийн минь байгаа газрыг хэлж өгөөч. (Эмгэн чимээгүй)
Тэгвэл одоо тантай хамт байгаа болов уу даа. 

	(Нас нөгчсөн эмгэний өмнө сөгдөнө. 

	Хөгжим гашуудлын сэдвийг эгшиглэсний дараа тэмцлийг илэрхийлсэн догшин аялгуу болж хувирна). 

	Мөнхөө — (дуулах нь):

	Эмгэн буурал ээжийнхээ 

	Энэ сайхан сургаалыг 

	Эр биеэ эвдэртэл 

	Ирт мэсээ элэгдтэл тулж 

	Хүргэн хүү би чинь 

	Хүч тавин биелүүлье. 

	 

	Харийн харгис хаанаас 

	Хайрт амрагаа авчирна 

	Хар энэ аюулаас 

	Хамаг орноо аварна. 

	Тэр нэгэн цагт 

	Би энд ирнэ. 

	(Дууны эцсийг давтан олуул дуулна)

	 

	Xөшиг


ХОЁРДУГААР ҮЗЭГДЭЛ

	Ширгэсэн нуур эл хуль, эв хавгүй үзэгдэнэ. Эрэг дээр нь Хүрэл хааны онгон тахилга хэлбэр муутай чулуун бурхан байна. Энд бас л хамаг ургамал нь хувхай хоосон аж. Өвгөн малчин Түмэн, эмгэн Наст хоёр ширгэсэн нуурыг ширтэн зогсжээ.

	 

	Наст —  Нойтон голыг минь зогоодог байсан нуур одоо ширгэлээ, яах вэ, би одоо яах вэ, хэдэн хүүхдэдээ ус олж өгөх юм сан, бид бурхан тэнгэрийн өмнө тун их нүгэл тарьж дээ. Тэгээд боол бидэндээ ингэж хилэгнэж байгаа байх. Бурхан тэнгэртээ мөргөж гуйя (өвдөг сөхрөн мөргөнө).

	Түмэн — Гуйгаад гуйгаад тусгүй, мөргөөд мөргөөд нэмэргүй, мөргөж залбирснаар болдог юм бол өдийд бид жаргалтай сайхан байх сан биш үү.

	Наст — Хаан тэнгэр эцэг минь, хатан дэлхий эх минь, өөдгүй муусайн биднийгээ өршөөж түргэн хайрлаач! Хамаг боол бидний халуун амь маань тасрах нь, хувхай гандмал нутагт минь хур бороогоо хайрлаач! Боол олон бид нар борви нугалан мөргөж байна. Тэгш түмэн нүдээрээ толилж хараач биднийг.

	Түмэн — Төрийн нуруу хазайж, түмний жаргал эвдэрчээ.

	(Боролдой хүү ирнэ)

	Боролдой — Түмэн гуай, би танд олныг төлөөлж ирлээ, бид дүрвэхээр шийдлээ.

	Түмэн — Дүрвэх гэнэ ээ! Хаашаа?

	Боролдой — Толгой хандсан тийшээ. Энд байхад аврагдана гэх арга алга болжээ. Биднийг ганцхан үхэл хүлээж байна. Газар тэнгэр хоёул биднийгээ орхижээ. Та харахгүй байна уу? Ундрах булаг татарч, ус мөрөн ширгээд, адуу мал минь барагдаж, ард олон зовж байна. Түмэн гуай минь, та биднийгээ удирдаж элгэн садан эл олныгоо аюулт энэ зовлонгоос гаргаж аль.

	Түмэн — Та нар намайг сонгож байгаагаараа алдаж байгаа юм биш биз?

	Боролдой — Та ард бидэндээ хүндтэй, амьдрал гэдгийг мэддэг болохоороо ганцхан та л чадна.

	Түмэн — Та нар хөгшин Түмэнийг дагаж, хөдөө нутгаа орхиод хөсөрт тэнэх оргодол болох гэсэн юм уу? Энэ бузар хэргийг би толгойлж чадахгүй. Энэ нутгийн төлөө цусаа асгасан олон баатрыг сана! Энэ нутгийн төлөө цутгасан хөлсөө бод. Энд эрт дээдсийн минь ариун нандин булш бий. Энэ нутгийг бидний дээдэс хөлс цус хоёроороо олж өгсөн юм. Энэ нутгийг хаяж дүрвэж яасан ч болохгүй. Бид энэ нутгаа манай орон гэдэг миний харих гэр минь энэ, хайрлах хөрөнгө минь ч энэ. Хэн тэгж амиа аврахын төлөө эхийгээ хаях гэж шийдэв.

	Боролдой — Төрсөн энэ нутаг минь хүний нутгаас дор байна. Хүүхдээ иддэг эхэд хараал хүрэхгүй яах юм бэ.

	Түмэн — Хүлээх хэрэгтэй. Шүдээ зууж, зориг гаргаж хүлээх хэрэгтэй.

	Боролдой — Хүрэл хаан, мөргөхөөс өөрийг мэдэхгүй байна. Энэ их зовлонгийн нэг эзэн нь тэр өөрөө мөн. Бид Хүрэл хаанд яасан ч итгэхгүй, тэгэхээр танаас өөр хэндээ итгэх вэ дээ.

	Түмэн — Ургаа чулуу шиг биетэй, уулын арслан шиг зоригтой хүчит баатар, ард бидний дунд заавал бий. Тэр далдын энэ хүчийг дарж лав чадвал даяар олонд жаргалыг өгөх цаг ирнэ.

	Боролдой — Энэ бол хэзээ ч байгаагүй үлгэр. Үнэн байгаагаас ард түмний хүлээж байгаа хүсэл үнэн байна. Та яагаад хүн хүнээс илүү үлгэрт итгэдэг юм бэ?

	Түмэн — Эрх жаргал ард түмэнд хэрэгтэй. Тэд хүсэж байгаа болохоор заавал ирэх ёстой юм.

	Наст — Биднийг зовоож тарчлаагчид биднийг хуурч мэхлэгчдэд цөмд нь хараал хүрэг.

	(Гүйн одов. Мөнхөө ирээд чимээгүй зогсоно)

	Боролдой — Түмэн гуай минь та хараач дээ! Ард бид яаж зовж байна вэ? Энд үлдэх арга алга. Хэрэв та бидний ахлагч болохоос дургүйцвэл бид өөрсдөө яваад үхэх сэхэхээ үзнэ, баяртай Түмэн гуай. (явах гэнэ)

	Түмэн — Байз хүү минь, чи жаалхан азна. За яах вэ, би зөвшөөрье, цаадуулдаа очоод хэл. Миний тушаалыг очтол эндээ хүлээж бай, зуун гэр тутмаас нэг хүнийг ирүүл гэж хэл.

	Боролдой — За Түмэн гуай, тэгье, би очиж тэдэнд таны хэлснийг хэлж баярлуулъя. (явна)

	Мөнхөө — Түмэн гуай! Би таныг ийм амархан олсондоо баярлана.

	Түмэн — Тэнгэрт гэнэтхэн гэрэлтсэн од шиг гэгээн тунгалаг хүү чи, хэн хүний үр вэ? Хэт нутаг хаана вэ?

	Мөнхөө — Эрхий мэргэн цолтой, Буйман баатар гэгчийг дуулсан уу, та?

	Түмэн — Найман настай балчир, наян настай хөгшин цөм танина. Өвөг нь ач гучдаа, эцэг үр хүүхдэдээ түүний тухай ярьж уламжилдаг юм. 
Бидний хишиг дутахад Буйман баатрын үр ач цөмөөрөө харийн харгис хаанд алагдаж удам сурвалж нь тасарчээ.

	Мөнхөө — Та эндүүрч байна, Түмэн гуай. Ард түмэн байгаа цагт зоригт баатрын удам сурвалж баларна гэж байдаггүй гэдэг. Түүний үр ач амьд мэндээр барахгүй, ардын жаргалын төлөө тэмцлээ үргэлжлүүлж байна.

	Түмэн — Амьдрал гэдэг тэртэй тэргүй таахад бэрх оньсогоор дүүрэн байдаг, чи түүн дээр нэмэх гэж байгаа бол чиний ирэлт хэнийг ч баясгахгүй.

	Мөнхөө — Би энд ирэхдээ бүх юмны учрыг олох гэж ирсэн юм. Надад энд ирэх замыг Ерэнтэй ахай зааж өгсөн.

	Түмэн — Ерэнтэй ахай гэнэ ээ, чи чинь Мөнхөө гэж үү дээ.

	Мөнхөө — Тийм, би Мөнхөө байна.

	Түмэн — Миний сэтгэл, гэрэл элч гэдэг хоёр юмнаас бүрмөсөн салж гүйцэх шахжээ. Гэтэл дахиад баярын нулимс нүднээс минь бөмбөрч байна. Хүлээж итгэсэн гэгээн тунгалаг баатар минь, амар сайн байна уу? (тэврэн авна)

	(Боролдой хэсэг хүмүүсийн хамт ирнэ)

	Боролдой — Түмэн гуай, таны үгийг сонсохоор зуун гэрийн төлөөлөгчид ирлээ.

	Түмэн — Ах дүү нар минь, Буйман баатрын бага хүү Мөнхөө харийн олзноос мултарч буцаж ирсэн гэдгийг хэлэх гэсэн юм. Манай итгэл, манай үнэнч хүү Мөнхөө энэ байна

	 

	(Ирэгчид баярлалдан Мөнхөөтэй золгож, гайхан зэр зэвсгийг нь үзэцгээнэ).

	 

	Мөнхөөг магтан дуулцгаах нь

	Хайрт нутгийг минь бүрхсэн 

	Хар үүлийг арилгаж 

	Хар мэнгэт Барсаас 

	Хамгийн өшөөг аваарай!

	Алдарт баатрын хүү нь

	Аав шигээ баатар болно 

	Ард бидний итгэлийг 

	Ариун сайхан бүтээнэ 

	Далд энэ хүчийг 

	Давж чи чадна 

	Дайсан бузар хааныг 

	Дарж чи чадаарай!

	Алдарт баатрын хүү

	Аав шигээ баатар болно 

	Ард бидний итгэлийг 

	Ариун сайхан бүтээнэ

	 

	Түмэн — За тэр дахиад л сайхан дуу миний нутгийн тэнгэрт цуурайтаж эхэллээ. Одоо гэр гэртээ харь, Мөнхөө эсэн мэнд ирснийг дуулгацгаа. Цөмөөрөө баяртай мэдээ сонсог.

	(Боролдой ба бусад хүмүүс явна)

	Мөнхөө — Ерэнтэй ахай нас барсан! Түмэн гуай миний ээж амьд уу, хаана байгаа вэ?

	Түмэн — Асуусны хэрэггүй, хүү минь. Хаана байгааг нь хэлэхэд амаргүй газар байна.

	Мөнхөө — (Биеэ барьж) Ерэнтэй ахай өөрийн охин Төгсжаргалын тухай надад хэлж өгсөн. Тэр охин манай зовлонгийн учрыг мэднэ. Түмэн гуай, та надад хаан Барсынханд хүрэх замыг зааж аль? Би очиж хайртыгаа боолчлолоос аваръя.

	Түмэн — Би хаан Барсынд хүрэх замыг мэднэ. Гэвч очих чинь зөв үү, буруу юу сайн бод. Барс хаан бол тоогүй олон цэрэгтэй, тоймлошгүй олон баатартай. Төгсжаргалыг мянган давхар төмөр байшинд хорьж, түмэн давхар цэргээр бүслүүлэн байдаг. 

	Мөнхөө — Хар мэнгэт Барс хэчнээн хүчтэй ч гэсэн би явлаа. Айсан бухаас, зорьсон бяруу дээр гэдэг билээ. 

	Түмэн — Хүү минь нас чинь залуу, цус чинь шингэн байна. Баатар зориг, бас цэцэн ухаан хэрэгтэй. Хамаагүй ингэж хөдөлснөөс хайран амиа ч алдаж болно. Үүнийг аргалах олон арга бий. Ганцхан л цаг нь болоогүй байна. 

	Мөнхөө — Та замыг минь зааж аль. Таны үгээр болъё, дайсныг тэгээд яах вэ?

	Түмэн — Барсынхаас багагүй хүчийг бид цуглуулах хэрэгтэй. 

	Мөнхөө — Та юу хэлнэ вэ? Бидэнд тийм их хүч хаана байна вэ?

	Түмэн — Байна, тэр бол ард түмэн. 

	Мөнхөө — Тэгвэл ард түмнээ цуглуулъя, хөдөлцгөөе, Түмэн гуай. 

	Түмэн — Ард түмнийг ганцхан Хүрэл хаан цуглуулж чадна. Эсвэл урий ихт бүрээ үлээж цуглуулна. Тэр бүрээг чиний эцэг Буйман баатар үхэхийнхээ өмнө дайсанд алдахгүй гэж, далдалж газар булсан юм. Хаана булсныг ганцхан Төгсжаргал мэднэ. 

	Мөнхөө — Түмэн гуай минь, Төгсжаргалгүйгээр нэг ч хэрэг бүтэхгүй нь, би явъя одоохон. 

	Түмэн — Бодож хийсэн юм болчимтой байдаг. Бодъё, урьдаар. Тэр Хүрэл хаан заларч ирлээ. Эндээс холдъё чухам яахыгаа ярья. 

	(Явцгаана, хаан сүртэйеэ морилж ирэв. Бүрээч, шүхэрч, амь сахигч, хиа, бараа бологч нар дагалджээ. Цан хэнгэрэг бүрээ бишгүүр нижигнэн хаан ба онгон тахилгад бүжиг өргөнө, цөм өвдөг дээрээ сөгдөнө)

	Хүрэл — Хүч ихт тэнгэр таны соёрхлоор, би энэ гунигт орны эзэн болон заяагджээ. Би тэнгэр хурмаст таны хүү мөн. Би таны газар туссан сүүдэр чинь мөн. Би дахиад гуйн өргөл барьцаа барьж ахин дахин мөргөе... Улс гүрэн, ард боолчуудыг минь авралдаа багтааж хан хүү намайгаа харж үзэн соёрх, харийн гүрний хаан хар мэнгэт Барс харах бүр баяжиж, хагарам их таргалж, хавь ойрын биднээр харах хараагаа хийж тоглоом доромжлол болгож байна. Бид хоёр хоёулаа хаан байтал, би яагаад дээшлэх сайныг үзэлгүй доошилж улам буурна вэ?

	 

	(Найрал дуу чангаран, мөргөж байгаа ард түмэн бас дуулна)

	Өргөн тал нутаг минь 

	Өвс усгүй хатаж 

	Өвөл зунгүй зутарч 

	Үхэл зовлон нэрвэлээ

	 

	Хаан тэнгэр эцэг минь 

	Хатан дэлхий эх минь 

	Өөдгүй муусайн биднийг 

	Өршөөж түргэн хайрлаач 

	 

	Халуун амь тасрах нь 

	Хувхай гандмал нутагт минь 

	Хур бороогоо хайрлаач 

	 

	Боол олон бид нар 

	Борви нугалан мөргөе 

	Ариун гэгээн мэлмийдээ 

	Авч биднийг соёрх

	 

	Наст — Их эзэн хаан минь, бидний төлөө дахиад мөргөж хайрлаач! Тэнгэрийн хүү таны дуу биднийхээс түргэн хүрнэ (Ард олонд) Гуйцгаа та минь, гуйцгаа! Бидний төлөө өдөр бүр мөргөхийг эзэн хаанаасаа гуйцгаа!

	(Ард олон цөмөөрөө хаанд сөхрөн мөргөнө)

	Боролдой — Хаанаас үүнийг гуйсны хэрэггүй, тэртэй тэргүй нүд нь үүлэртээд байна. Харин хар мэнгэт Барстай байлдъя гэж хэлж өгөх зүрхтэй хүн олдвол доо. 

	(Мөнхөө, Түмэн хоёр ирэв. Олны дундуур явсаар хааны дэргэд очив) 

	Мөнхөө — Атар сайхан нутаг, аз жаргалын эзэн таныг тэнгэр бурхантай зөвлөж байхад тэнэг боол би тэрсэлж саад болсныг минь уучил! Танд бараалхах зохистой газар энд дайралдлаа. Эрхт эзэн хаан минь, өршөөж намайг хайрла! Эргүү доод боолын айлтгах үгийг болгоо.

	Хүрэл — Чи хэний хэн гэгч вэ? Яагаад илд зүүж хуяг өмссөн юм вэ? Хаан Барсын зарлиг, харц ардууд хатан зэвсэг зүүж болохгүй. Хэрвээ зөрчсөн хүн гарвал толгойг нь авна гэсэн миний зарлигийг дуулаагүй юу?

	Мөнхөө — Сонсож мэдсээн, хаантан минь. 

	Хүрэл — Тэгвэл чи хааны зарлигийг зөрчсөнөөрөө гайхуулж яваа юм уу?

	Мөнхөө — Үгүй, би ард түмнийхээ нэр төрийг хамгаалах гэж өмссөн юм. Ард түмэн бол зөвхөн өвдөг дээрээ сөхөрч байдаг биш, харин эрх чөлөө, энх амьдралын төлөө тэмцэж чаддаг юм гэдгийг танд сануулах гэж энэ хувцсыг өмссөн юм. 

	Хүрэл — Хааныхаа өмнөөс ингэж хэлдэг, чи ер нь омог ихтэй, хэл ширүүнтэй хүн байх шив. Энэ муу зэв идсэн төмрөө авч хая (гэж хаан тушаав. Бараа бологчид Мөнхөөд ойртоно). 

	Мөнхөө — (Сэлмээ сугалж) Та нар битгий над ойрт! Ариун сахиус шиг миний хувцсанд бузар гараа бүү хүргэ! Миний энэ хуяг дуулга, илдэнд хаан өөрөө ч мөргөсөн ихдэхгүй байх. 

	Хүрэл — Юу гээд байна вэ, энэ чинь? Дахиад л донгосоод эхлэв үү, чи?

	Түмэн — Их хаантан минь ээ, энэ хөө хуяг бол манай дээдэс алдарт их Буйман баатар агсны хэрэглэл юм. Өмсөж яваа эзэн нь бол отгон хүү Мөнхөө нь мөн. 

	(Ардуудын дунд "Ёстой нэг зоригтой эр байна. Өөртэйгөө үг нийлдэггүй бүгдийг алдаг хаан өршөөхгүй дээ, яана даа"). 

	Хүрэл — (Зөөлнөөр) Буйман баатрын хойноос бид мөргөж залбирдаг. Хэрэв чи түүний хүү юм бол, эцгийн чинь буяныг санаж чамайг өршөөе. Би чамайг огт хараагүй болъё. Чиний хэрцгий үгийг огт сонсоогүй болъё, за яв!

	Мөнхөө — Үгүй би явахгүй. Миний эцгийн ариун алдар, энэ хувцас хоёр зүрхийг минь хөдөлгөөд байна. Борви нугалж амьд явахаар босож тэмцээд үх гэж дуудаж байна. Хар мэнгэт харгис хаан Барс хамаг ардад зовлон тарьж, эрх жаргал, хүний аль нарийн нандин юм бүрийг булаан түрэмгийлж байна. Тэгээд түүндээ ханахгүй үлдсэн ганц үнэтэй юм амийг минь бас булаах нь. Та харж соёрх. Эргэн тойрон юу болж байна вэ? Эрхт дээдэс минь биднийг буруушааж байна. Үр садан болох биднийгээ хүн юм уу, эсхүл дуулгарт номхон боол юм уу гэж гайхаж байна. Монгол хүн гэдэг нэр муу, муухай хоч боллоо. Ингэхэд хаан эзэн минь та юу бодоод байна вэ? Ард түмэн, улс төрийн түшиг нь юм уу, аль заналт дарлагчийн ташуур юм уу?.. 

	Боролдой — Бид ийм үг дуулаагүй удаж шүү. Ийм үгийг ч мартах шахаж, хэлээд бай, хэлээд бай, бидний өмнөөс дахиад хэл, Мөнхөө минь. 

	Хүрэл — Дуугаа тат! Чиний энэ тэнэг үг олны сэтгэлийг эргүүлж байна. Энэ үгийг Барс хаан сонсвол бүр ч догширно. Чамд эцсийн удаа хэлье. Хэлээ шүдэндээ зуугаад эзний зарлигийг хүлээж дуугүй бай. 

	Мөнхөө — Хаан Барсын нэр намайг айлгахгүй, харин уур хилэнг бадруулна. Би төрсөн нутаг орноороо арван хоёр жил тэнүүчлэхдээ юу болж хувирсныг үзэж мэдлээ. Манай орон инээх, цэнгэх баясгаланг бүрэн мартжээ. Алхам бүрд үхэл тохиолдож, хөсрийн яс хөдөө талаар дүүрчээ. Эх дэлхий минь чийг усгүй хатаж байхад ганцхан зовлонгийн хар нулимс ундалж байна. Энэ бүгдийг толилооч, эх нутгаа авраач гэж их эзэн танаас гуйя. Өргөн түмэн ардуудаа цуглуулж, зангидсан гар шиг нэгдээд зандалчин Барсыг дайръя. Бардам дээрэнгүй тэр хаан бачимдаж уурлахдаа хамаг цэргээ нааш нь хөдөлгөнө. Бид тэднийг уулгүй тал, усгүй цөлдөө угтах хэрэгтэй. 

	Ардууд — Хаантан минь биднийгээ дуудаач, бид цөм нэг хүн шиг хөдөлж, таныгаа дагая. Ийм амьдралыг тэвчиж байхад бэрх байна. Хүний цус уугч хаан Барс үхтүгэй!

	Хүрэл — (Бараа бологчдын зүг) Энэ дүрсгүй эрийн зүйгүй үгэнд ард олон үймлээ. Одоо яах бил ээ?

	Дарвагар — Их хаантан минь, хаан Барсын туршуулууд манай орноор дүүрсэн байна. Энэ хэргийн тухай Барс хаан мэднэ дээ, хаантан ширээгээ... аягүй бол толгойгоо ч алдаж мэднэ. 

	Хүрэл — (Мөнхөөд) Би харц олноо хайрлахын ихээр хайрладаг. Тэдэнтэйгээ хамт зовдог, тэднийхээ төлөө мөргөдөг, гэвч чиний хэлсэн энэ үгийг сайн бодъё. 

	(Нэгэн хиа ирж хаанд мөргөв)

	Хиа — Бардам дээрэнгүй Барсын элч Үнэгэн сүүл ирээд бараалхах яаруу хэрэгтэй гэнэ. 

	(Хүрэл хаан, бараа бологчид айн сандарцгаана)

	Хүрэл — Анд нөхөр Барс хааны элчийг дуртайяа угтъя. 

	(Үнэгэн сүүл дагалдах хоёр хүний хамт ирэв)

	Үнэгэнсүүл — Тэнгэрт байдаг ганцхан нар шиг дэлхий ертөнцийн их хаан Барсын элч би байна. Миний их эзэн хаан таны лагшин тунгалаг эсэхийг асуулгалаа. 

	(Хүрэл хааныхан цөм толгой бөхийлгөнө, бараа бологчид ард түмэн цөм сөгдөнө. Ганц Мөнхөө зориг төгөлдөр зогсож байна). 

	Энэ амьгүй юм шиг зогсож байгаа гаж буруу хувцастай хачин хүн чинь хэн гэгч вэ?

	Хүрэл — Зарлигийг зөрчсөн энэ муу гуйланчныг залхаах гэж авчраад байгаа юм, задарсан энэ боолыг барьж аваад, нойтон модыг хаттал, хуурай модыг хугартал зод. 

	(Зарц хиа нар Мөнхөөг барих гэнэ)

	Мөнхөө — Хаашаа очихыг заагаад аль, би та нартай тэнд чинь хүрнэ (явав)

	Түмэн — Ай халаг, хайран хүүг хаан бас алах нь. (Хойноос нь явах гэтэл хуягууд зогсоов). 

	Үнэгэнсүүл — Хад мэт бат байгаа хаан таны эрхийг харж би баясна. Миний их эзэн хаан Барс, яаруу намайг илгээсэн учир бол таны зүрхний хүслийг мэргэнээр тааварлаж, таны нутаг, ард түмнийг өөрийн нутаг ивээлд авахаар шийджээ. Хаан Барс, таны гүрэнд цаглашгүй их хайраа хүртээж, одоо таны улс гүрэн нэг их юмны салшгүй хэсэг нь болоод, ус ихт мөрөн, далай руу цутгах шиг жаргалын далайд нийлнэ. Том сайхан модны өрөөсөн мөчир болон цэцэглэнэ. Миний хаан найрамдлын журмыг сахиж, таны соёрхлыг надаар асуулгана. Та гэгээн ухаандаа болгоогоод, өөрийн элчээр нэр төртэй нэгэн хүнийг наран долоо жаргахаас өмнө миний их эзэнд ирүүлэхийг хүснэ. Эрхэм дээд хаантан энэ бэлгийг тогтоон хайрла. Өчүүхэн би одоо буцъя. 

	(Үнэгэн сүүл явав)

	Хүрэл хаан — (Бэлгийг сандран үзнэ). Юун өд, хумс вэ? Ямар учиртай бэлэг вэ? Ялихгүй энэ юм ёгт сүрхий утгатай байна, хэн үүний учрыг хэлнэ вэ? Ай баатрууд аа! Сайдууд аа! 

	(Баатрууд сайдууд цөм чимээгүй)

	Түмэн — Өндөр настай, өвгөн надад үнэт энэ бэлгээ үзүүлнэ үү? Тэнгэрт халин нисэгч тасын өд, талыг цоолон нүхэлдэг тарваганы хумс байна. Уур хилэн, үхэл заналын тэмдэг гэж тааварлавч чухам учрыг ойлгохгүй байна.

	Хүрэл — Тэгээд хэн надад үүнийг хэлж өгөх юм бэ? Эсхүл миний гүрэнд ухаантан сайчуул нэг ч үгүй юм уу?

	Түмэн — Саяын тэр муу хүү, саруул тунгалаг ухаантай бололтой, тэр л нэг мэднэ дээ. 

	Хүрэл — Аваад ир түүнийг. 

	(Хуяг зэвсгээ хураалгасан ноорхой хувцастай Мөнхөөг авчирна. Мөнхөө хэдийгээр зодуулж занчуулсан боловч омог зоригтой хэвээрээ ажээ)

	Хүрэл — Барс хааны ирүүлсэн бэлгийн нарийн нууц нь хаана байна? Зөв сайн хэлбэл зодохыг бүр болино. Xэрэв буруу хэлбэл хэмхчиж ална. 

	Мөнхөө — (Бэлгийг үзэж) Тас болж тэнгэрт ниссэн ч тэнгэрээс барина. Тарвага болоод газар нуугдсан ч газраас олно. Бас энэ боодол дээр улаан цусанд аймшигт том гараар атгах тэмдэг тавьсан нь хэрэв эс дагавал энэ гарт атгагдана гэсэн тэмдэг байна. 

	Хүрэл — Ай хамгийг мэдэгч тэнгэр минь ээ, хар мэнгэт Барс хаан надаар хараат зарцаа хийж дарлах гэж байна. Хэрэв эс дагавал гэсгээн залхаана гэж сүрдүүлж байна. Одоо би яадаг бил ээ, та минь надад зам зааж аль?

	Дарвагар — Барс хааны өмнөөс тэмцэлдээд ч хэрэггүй, яагаад ч нэмэргүй, одоо дагаж орохоос биш дээ, хаан минь. 

	Хүрэл — Хаан Барсын боол болсноос хамаг юмаа хаяад харийн газар зугтсан нь дээр. 

	Дарвагар — Тас болж тэнгэрт ниссэн ч, тарвага болж газар нүхэлсэн ч тэр олно гэсэн шүү дээ. 

	Хүрэл — Тэгээд яахын ч аргагүй гэж үү. Дарвагар минь, чи одоо хаан Барсад элч болон оч! Үтэр түргэн өнөө өдөр яв! Хаан их эзэнд хараат болон дагая гэж айлтга! Та нар цөмөөрөө тарцгаа, харьцгаа! 
(Мөнхөөд) Би чамайг өршөөе. Харин дахиад миний нүдэнд бүү үзэгд!

	(Хүрэл хаан бараа бологчдын хамт явав)

	Түмэн — Мөнхөө минь, чиний царай яагаад зэвхийрэв. 

	Мөнхөө — Зүгээр Түмэн гуай, миний хуяг, дуулгыг авчраад өгөөч, цаана чинь хаячихсан байх. 

	(Муужран унахад ард олон хүрээлнэ)

	Түмэн — Манай итгэл, манай түшиг, зоригт баатар Мөнхөөгийн минь тамлуулсан бие нь эмзэглээд яаж ч чадахгүй байх шиг, ай халаг минь, зөнөг миний үгэнд орж хаанд сургамжийн үг хэлснээс болж байгаа юм. 

	Боролдой — Түмэн гуай та одоо хараач, миний хэлсэн буруу байна уу? Хүрэл хаан дахиад бидэнд гай авчирлаа. Одоо хэзээд ч жаргалт сайхан туяа манай нутагт тусахгүй, амьтай болгон үхэх цаг иржээ. Дүрвэцгээе, эрүүл ухаантай л амьтад юм бол дүрвэцгээе. 

	Ардууд — Хаан барс хүчтэй гэвч хамаг хорвоог эзлээгүй, энэ орноос зайлъя. Түмэн гуай би та биднийгээ удирд!

	(Олны сэтгэл хөдлөн шийджээ)

	Нийтийн дуу

	 

	Хайрт нутаг чамайгаа 

	Хаяж бид явахаас даа 

	Хагацаж салахын өмнө 

	Халуун нулимсаа дусаая даа 

	 

	Хүйтэн намар болж 

	Зуны шувуу буцахдаа 

	Хөлдөж байгаа нуураа 

	Орхин ядан нисдэг

	 

	Өсөж төрсөн өлгийнхөө 

	Үнэт шорооноос авцгаая 

	Өнийн дурсгал болгож 

	Үүрд хадгалж явцгаая. 

	 

	Хайртай нутгаасаа салж ядсан энэ дуу тун уйтгартай байна. 

	 

	Түмэн — За яая гэх вэ дээ, дүрвэхээс өөр арга алга даа, аль вэ эсгий байна уу. Мөнхөөгөө аваад явъя

	Мөнхөө — Түмэн гуай минь, ганц толгойгоо аврах гэсэн хаан Хүрэл ямар ч бузар хэргээс буцахгүй болжээ. Бидний аврал бол хаан Хүрэл биш, харин ард түмэн бид өөрсдөө юм байна. Түмэн гуай та цагийг олох хэрэгтэй гэсэн бил үү? Бидний заяагаар цаг нь одоо болжээ. (Ард түмэнд). Харц олон минь, хайрт ах дүү нар минь, нутгийнхаа зол заяаны төлөө, би амь насаа зориулах гэснийг минь итгэж байна уу?

	Ардууд — Итгэж байна. Мөнхөө минь, чамд бүрэн итгэж байна. 

	Мөнхөө — Ард олны зовлонг арилгахын тул, миний авч байгаа амьсгаа, алд бие минь, ариун цусны минь дусал бүр зорьж байгаа юм гэдгийг итгэж байна уу, та нар минь?

	Ардууд — Итгэж байна. Мөнхөө минь, итгэж байна!

	Мөнхөө — Тэгвэл миний үгийг сонсоцгоо! Надад эмээлтэй зургаан морь, илүү зургаан морь, хурц хутга, гурван ямх даавуу, гурван алд шидэмс, бас таван зоригтой эр хэрэгтэй байна. 

	Боролдой — Намайг дагуул, нэг биед чинь хань нимгэн дээлд чинь нөхөөс болъё. 

	Аварга — Би Монголын энэ нутагт даяар алдаршсан дархан аварга юм. Миний хүчит гар чамд илүүдэхгүй биз, би явъя. 

	Мэргэн — Нисэж яваа шувууг алддаггүй миний сум дайсны хар зүрхийг бүр ч алдахгүй дээ. 

	Гавшгай — Хурдан мориороо уралдахад намайг хэн ч гүйцдэггүй юм. Мөнхөө минь, чи намайг голохгүй биз? 

	Ерөөлт — Би юугаараа ч шалгараагүй юм, гэсэн ч ард түмнээ ихэд хайрлаж, тэдэнд тус болохыг хүсдэг, намайг дагуул, Мөнхөө минь. 

	Мөнхөө — Би сайн нөхөдтэй болсондоо баярлана. Та нарыг бүгдийг дагуулъя. 

	Түмэн — Унтсан цагт чинь сэрээж, мартсан цагт чинь сануулж, номхон моринд чинь ногт болж, догшин моринд чинь чөдөр болж явахыг хүснэ. 

	Мөнхөө — Үгүй, Түмэн гуай та явах хэрэггүй. 

	Түмэн — Хөгшин хүнийг гомдоож яах нь уу?

	Мөнхөө — Тийм биш ээ! Түмэн гуай, би таныг төрсөн эцэг шигээ хайрладаг шүү. Та ард түмэнтэйгээ хамт уриа ихт бүрээ хэзээ дуугарахыг чагнаж суу! Өдөр шөнө алдалгүй чагна. Хэзээ бүрээний дуу сонстоход эрэгтэй, эмэгтэй наян настай хөгшид, найман настай хүүхэд цөмөөрөө цугларах хэрэгтэй. Цугларахдаа гар хоосон биш олдсон зэвсгээ барьцгааж цугларах хэрэгтэй гэдгийг зарлаж хоцор!

	Түмэн — Чиний үгийг би дагая. 

	Боролдой — Мөнхөө минь, морьд бэлэн боллоо. 

	Наст — Май Мөнхөө минь хурц хутга, дээс, даавуу энэ байна,

	Мөнхөө — Та нарын ингэж их тусалсанд ачийг чинь би саная. За сайн эрс минь салахын ёсоо хийцгээе, аян замдаа оръё. 

	(Цөм салах ёсоо ёсолцгооно)

	Түмэн — Мөнхөө, хүүхээ чиний учрыг нэг л сайн мэдэхгүй оргиод байна. Чи надад хэлээч!

	Мөнхөө — Түмэн гуай та бүү яар! Удахгүй цөмийг дуулна. Та харин Барс хааныд очих замыг зааж аль. 

	 

	Үдэлтийн дуу, Мөнхөө зургуулаа

	Хайрт хадам ээжийнхээ

	Халуун сургаалыг биелүүлэхээр

	Хүргэн хүү чинь мордлоо. 

	Хүсэл зориг хоёрт бол 

	Хүршгүй юм байдаггүй

	Нийтээр

	Төрийг минь занасан Барс 

	Түмнийг минь хөнөөсөн гамшиг

	Төмөр дээс шиг хүлэвч 

	Галын хүчээр уяруулж 

	Гав гинжнээс гарна бид. 

	Мөнхөө зургуулаа

	Аав ээжийн минь өлгий

	Алтан сайхан нутгаасаа 

	Алс газар зовсон 

	Амраг хайрт түүнийгээ 

	Аврахаар би мордлоо. 

	Найрал нийтээр

	Зориг зүрх хоёрыг

	Зол заяа дагадаг

	Зориггүй муу доройг 

	Зовлон гамшиг дагадаг

	Нийтээр

	Зоригтой хүү Мөнхөө минь

	Зорьсноо заавал гүйцэтгэнэ 

	Зол заяа хоёр 

	Зуны нар шиг ирнэ. 

	 

	Сайн сайхныг бэлгэдэж

	Сүүн дээжээ өргөг

	Сүрхий хаан Барсын 

	Сүрийг дараад ирээрэй!

	 

	Ачит баатар Мөнхөө минь 

	Ардын төлөө зорилоо 

	Алс замдаа өлзийтэй 

	Амар сайн яваарай!

	 

	XӨШИГ


ГУРАВДУГААР ҮЗЭГДЭЛ

	Барс хааны ордон. Хаан үнэт ангийн үсээр хөлөө хуучуулж хажуулан хэвтэнэ. Туйлын тарган өөх махаа даахгүй болсноос амьсгаадна. Амь сахигч баатрууд ямар ч хөдөлгөөнгүй баримал дүрс мэт зогсжээ. Хааны хоёр талаар сайд Ховч хар, мөн буурал Мэргэн, Заяа Эрхт нар байна. Хаан гараараа шанаагаа тулж, зүүрмэглэж байгаа бололтой. Чимээ анир ергүй, нэгэн зарц аяархан гэтэж мяраасаар явж өнгөрөв. Хэсэг зуур чимээгүй байснаа хаан гэнэт цочин айсан мэт нүдээ анивалзаж муухай юм нүдэнд нь харагдаад түүнийг хөөн үлээж байгаа мэт гараа сарвагануулна. Хааны баруун хацар дээр нүдийг дайрсан алга дарам хар мэнгэ байна. 

	 

	Барс — Өнөө гайхал хар бүрээ үргэлж надад бодогдоод, өчүүхэн зуур зүүрмэглэсэн ч, муухай дуу нь дуулдаж, бүх сэтгэл биеийг минь бөөн шаналалд учрууллаа. Ай тэнгэр минь, яадаг билээ. Шөнө дөнгөж унтмагц муухай зүүд намайг зовооно. Өнөө бүрээ дуугараад, өргөн талын дундуур өнөр өтгөн монголчууд хашхиралдан бархиралдаж, хатиртай мянган морьдын төвөргөөн нижигнэж илхэн сонстох шиг болох юм. Ад чөтгөр бүхэн намайг тойрч амар заяа үзэхгүй болсоор удлаа. Бүрээг ол, бүрээг ол, үгүй бол би галзуурах нь, хайгуулчид өнөөдөр ямар мэдээтэй вэ? Бүрээний сургийг гаргав уу?

	Ховчхар — Хайгуулчдын мэдээнд шинэ юм алга, тэдний яриаг сонсвол тэр бүрээний байгаа газрыг, бидэнд олзлогдсон охин Төгсжаргал мэдэх бололтой. 

	Барс — Хааны зарлигийг хөсөрдүүлсэн хайгуулчдын толгойг авч хая! Оронд нь ондоо хэдийг явуул! Олзлогдсон тэр эмийг одоо нааш нь оруул! Сүүлчийн удаа асууя. 

	Заяа-Эрхт — Сэцэн мэргэн хаан минь, сэргэлэн тунгалаг бие сэтгэлээ битгий чилээ. Бүрээний байгаа газрыг бид мэдэхгүй нь үнэн билээ. Гэтэл бидний дайсан монголчууд, түүнийгээ олохгүй нь магад, тэр бүрээ газартаа зэвэрч тамтаг болоод дуусна. Учир нэгэнт ийм хойно бие сэтгэлээ уужим тавьж, уяхан эгшигт хөгжмөө дуугаргаж, уран хөдөлгөөнт бүжгээ хийлгэж, сэтгэл санаагаа тайвшруулж айлд!

	Барс — Бүрээ хаа байгаа газрыг олзны хүүхэн Төгсжаргал мэднэ гэсэн биш бил үү. 

	Заяа-Эрхт — Хүч ихт хаантан минь, халсан савны бариул хүйтэн, харийн эмийн царай хүйтэн гэдэг биш бил үү. Олзны тэр хүүхэн бол газар булагдсан бүрээний адил ганц ч дуу гаралгүй энэ орчлонгоос зайлна. 

	Барс — Хэлж байгаа үг чинь мэргэн байна. Хэрэг дээрээ тийм л байх болтугай. 

	(Хаан сандарсандаа чадал тэнхээ нь алдарч, гайхаш тасран гиюүрнэ. Ховчхар дохиход хөгжимчин, бүжигчид орж ирцгээн хөгжим уянгалж, бүжиг эхэлнэ. Хаан зүүрмэглэж байснаа гэнэт босон харайна). 

	Барс — Бүрээ, бүрээ, миний ордонд бүрээ дуугарлаа энүүхэнд миний дэргэд дуугарсан, тэр, тэр, тэр!

	Ховчхар — Их ачтан минь ээ, энэ бол ордны хөгжим эгшиглэж байна шүү дээ 

	(Дохио өгөхөд хөгжимчид чимээгүй болно). 

	Барс — За яамай, тийм бол ч яах вэ. Надад өнөөх монголчуудын бүрээ нь дуугарах шиг санагдлаа, олзны хүүхэн яав, бэлэн болов уу?

	Ховчхар — Дээдэс таны зарлигаар гүйцэтгэсэн. 

	Барс — Даруй түргэн оруул, бүрээ хаа байгааг мэдэхгүй бол би тэсэж тогтох чадалгүй боллоо. 

	(Төгсжаргалыг оруулж ирэв. Энгийн бүдүүн хувцас өмсжээ. Олон хоног нар, салхи үзээгүй, зэвхий цагаан царайд нь цогтой хоёр нүд гялалзана. Төгсжаргал, Барс хааныг нүд цавчилгүй ширтэхэд хаан эвгүйцэж сууж ядан байна). 

	Ховчхар — Дэлхий ертөнцийн хаадын хамгийн хүчирхэг хаан Барс, дорд боол чамтай одоо ярина, сөгд чи!

	Төгсжаргал — Энэ орны дотор сөгдөх хүн надад байхгүй. Хаан, сайд алинд ч ялгаагүй (Барсаас нүдээ салгалгүй ширтэнэ)

	Барс — Энэ намайг юунд ингэж харна вэ? Намайг харахыг нь болиул. 

	Төгсжаргал — Миний харахыг хэн ч цаазалж чадахгүй. Энэ бол надад үлдсэн ганцхан эрх. Би та нарыг сэтгэлдээ хэчнээн их занаж зүхэвч, энэ бол бас миний эрх, та надаар яах гэсэн бол?

	Барс — Шидэт бүрээ хаа байгааг чамайг мэднэ гэж миний үнэнч зарц нар хэллээ. Чи тэр газрыг хэлж өг. За бушуул, би хүлээж байна. 

	Төгсжаргал — Тэр үгийг сонсох гэж хүлээвэл их л удаан хүлээх болно. 

	Барс — Удаан гэнэ ээ, чухам хэчнээн хүлээх вэ?

	Төгсжаргал — Үхтлээ хүлээх болно доо. 

	Ховчхар — Тойгтон бүхнийг тонгойлгож, борвитон бүхнийг бөхийлгөгч их эзэн хааны өмнө ийм үг яаж хэлнэ вэ чи, задарсан эм шулам. 

	Төгсжаргал — Энэ залуу насыг минь сүйтгэж ээрэм тал нутгаас минь, элчит халуун нарнаас минь салгаж, энхрий буурал эхээс минь, эгэл олон ижлээс минь холдуулж, энэ газар авчраад элдвээр зовоож тарчилгагч хүнд энэнээс өөр юу хэлж өгөх вэ?

	Барс — Би чамайг суллана гайгүй, чи гэртээ харих болно. 

	Төгсжаргал — Гэртээ гэнэ ээ? Гэр нутагтаа харихыг хэчнээн би хүсэж байна вэ? Аргалын утаа анхилсан ариун бор гэртээ орж, ачит буурал ээжээ тэвэрч, амраг Мөнхөөтэйгөө золгох сон. Нутаг минь, нутаг минь! Хэчнээн их санагдана вэ, чи? Аргамаг хурдан морио унаад, атар уудам талдаа агаарын салхи сөрж давхидаг сан, ажил явдлаа хийж ирчхээд айраг таргаа ууж идэж, танил олон нөхөдтэйгөө тал нутгийнхаа дууг дуулах сан. Чөлөөт жаргал гэдгийг одоо л би мэдэж сэтгэлийнхээ гүнд ойлголоо. 

	Барс — Тийм ээ тийм, аргагүй, чамайг суллаж чөлөөлнө. Эд хөрөнгийг ч гэсэн элбэг ихээр өгнө. Бүрээ хаана байгааг л нуухгүй хэлж өг!

	Төгсжаргал — Чамайг суллаж чөлөөлнө. Чи гэртээ харина гэнэ ээ. Гэвч ямар хүн болоод харих вэ, би? Эх нутаг, түмэн олондоо элэг буруу хандаж, эрх жаргал, эх нутгаасаа урвагч болж харих уу? Өөрийн ганц амийг бодоод өргөн олныхоо итгэлийг эвдэж, эрх чөлөөг олж болох, эрхэм зүйлийг нь би илрүүлбэл, хүн гэж явж болох уу? Урвагч болоод харих юм бол хайртай ганц ээждээ хамаг олон нөхдөө яаж би золгох вэ? Үгүй. Ийм эрх чөлөө надад ер хэрэггүй, би та нарт хэлэх ч үгүй. 

	Барс — Нуугаад, нуугаад нэмэргүй шүү. Хүрэл хааны нутаг удахгүй минийх болж, хаан чинь хамаг олонтойгоо миний албат болно. Тэр цагт газар нутгийг чинь цөмийг ухаж урвуулж хаяад бүрээг яасан ч олно би. 

	Төгсжаргал — Газар нутаг маань даанч өргөн уудам юм. Та нар ухаж урвуулж хэзээ ч барахгүй. Ард түмэн маань эрх чөлөөндөө хамгаас хайртай юм, та нар боолчилж яасан ч чадахгүй. 

	Барс — Би энэ хүнтэй ярьж чадахгүй нь, та яриач Ховчхар!

	Ховчхар — Хааны зарлигийг зөрчсөн танай орныг хар нүүрс болгож, хийд дэгдэх үнс, хээр хэвтэх яс болгож хаяна. 

	Төгсжаргал — Дарлан зовоогчийн хуруунд байгаа бөгжний үнэт шигтгээ байснаас, орчлон дэлхийн шороо тоосны өчүүхэн хумх байсан нь дээр. 

	Ховчхар — Хаан Барс бол хамаг олонд тайвныг хүснэ. Хэрэв бүрээ олдвол танай газар нутаг дахин сэргэн цэцэглэж жаргалыг эдлэх болно. Зүдэрч байгаа олныгоо зовлонгоос ангижруулах хэрэг, чиний гарт байна шүү дээ. 

	Төгсжаргал — Урваж тэрслээр олсон, эрх чөлөө, жаргалыг манай орон хүсээгүй. Та нарын гинжинд гинжлэгдээд, тайван амьдралаа алдаад, маргааш юу болохыг мэдэхгүй, малын адил дарлалд байхыг эрх чөлөө гэнэ үү, та?

	Барс — (Босон харайж) Би ингэж тэвчиж ер чадахгүй нь. 
Сэтгэл санааны тайван байдал, нэгмөсөн алдагдлаа. Бүрээг олох хэрэгтэй байна. 

	Төгсжаргал — Чиний хөө хар дотор чинь тарчилж байгаад баясаж байна. Айж сандарснаас болоод үхвэл бүр ч сайн, шаналган зовоогч та нарын хийсэн бузар хэрэг яасан ч зүгээр өнгөрөхгүй. Та нарын уур хилэн өөрсдийг чинь боож ална. 

	Барс — Энэ шулам эмийг түргэн зайлуул! Тарчилгах зэвсгээ бэлд гэж хэл! Бага амраад, өөрөө би эрүү тулгана, хайрлаж ер өрөвдөхгүй, гал төмрийн хүчинд, хэлэхгүй байхыг нь үзье. 

	(Төгсжаргалыг аваад явав. Хаан ядарсан байдалтай хэвтэж хүнд амьсгаална. Гэтэл тэртээд бүрээний дуу сонстоход хаан босон харайв. Цөм чагнана, харийн газрын танихгүй аялгуу ажээ.)

	(Зарц гүйн ирэв). 

	Зарц — Хүчит эзэн дээдэс ээ! Хүрэл хаанаас зарагдсан элч энд ирээд, чухал нэг айлтгалтай гэнэ. Өршөөлдөө багтаан оруулан соёрхохыг гуйж байна. 

	Барс — Юун их чимээ вэ? Хэн бүрээ үлээж намайг цочоов. 

	Зарц — Алс холоос яваа тэр элч ирлээ гэдгийгээ бүрээгээр мэдэгддэг ёстой юм гэнэ. 

	Барс — Тэгвэл ч яамай, бурхан тэнгэр биднийг тэтгэг, оруул нааш нь!

	(Сайд Дарвагарын хувцсыг өмссөн Мөнхөө, хажууд нь мөн хувцсаа солин өмссөн Боролдой, Аварга хоёр дагалдан явна. Мөнхөө, хаанд ойртон ирж сөгдөн мөргөнө). 

	Мөнхөө — Манай гүрнийг ивээлдээ багтаан үүрд хамгаалагч хүч ихт хаан танд Монгол Улсын Хүрэл хаанаас толгой бөхийж, өвдөг сөхөрч сайн сайхныг ерөөж хүсээд, их эзэн таны лагшин амгалан тунгалаг эсэхийг асууж мэд гэсэн.

	Барс — Итгэлт хаан Хүрэлийн эрхэм элчид хариу хүндэтгэнэ. Бос, бос! Та жавхлант сайхан царай зүсээ надад харуул! (Мөнхөө босов) Насаар идэр залуу мөртөө ийм их хэргэм зэрэгт хүрснийг бодвол цэцэн ухаан, сайхан санаатайг гэрчилсэн хэрэг болов уу? Алдар нэр хэн бил ээ?

	Мөнхөө — Хүрэл хайны шадар хэргийн сайд, Мөнхөө гэгч билээ. 

	Барс — Ийм нэр дуулаагүй юм. Шинэ сайхан танилтай болсон минь надад түмэн завшаан, орон нутаг чинь тавтай хангалуун, ус мөрөн чинь ариун тунгалаг, ард түмэн чинь амар тайван биз?

	Мөнхөө — Итгэл найдвар их учраас нутаг маань тавтай, хүний нулимс элбэг учраас гол мөрөн минь устай, тэнгэр дуугарч ширүүн бороо орохын өмнө өдөр дундаа намуухан байдаг шиг, манай түмэн тайван энх байна билээ. 

	Барс — Хариу үг чинь учиртай гүн утгыг хадгалсан байна. Таныг хүндэтгэх миний бодол, улам их батажлаа. Ойр хөрш Хүрэл хааны элч та ямар хэргийн учир хүрэлцэн ирсэн бол!

	Мөнхөө — Хүрэл хааны өндөр их зөвшөөрлөөр таны мэдэлд улс гүрнээрээ дагаар орж, энх тайван, найртай ёсоор суухыг хүссэн үнэнч хүслийг илэрхийлэхээр хүрч ирсэн билээ (гэж нэгэн бичгийг өгнө). 

	Барс — Сайхан мэдээ авчирсанд чинь талархаж, сайн хүн чамд энэ бэлгийг барья (гэж хуруун дахь бөгжөө авч Мөнхөөд өгнө)

	Мөнхөө — Амьд яваа насандаа таны ачийг хариулахын төлөө бие сэтгэлээ харамгүй зүтгэж баттай туслагч чинь боллоо. Өчүүхэн би их хаанд бариулан дэвшүүлэх бяцхан бэлэг бий, үүнийг дараа болох уу?

	Барс — Ирэх замдаа миний явуулсан элч Үнэгэн сүүлтэй дайралдаж уулзаагүй биз? Яагаад тэр минь удав? Ямар учир ургав?

	Мөнхөө — Лагшин нь тунгалаг тавтай, амар мэнд явна билээ. Хүрэл хааны зарлигийг хурдан танд хүргэе гэж хурдан морьдын хүчийг хайрлалгүй, замтай замгүй газраар өдөр шөнөгүй давхиж тэднээс түрүүлж ирлээ. 

	Барс — Ийнхүү үнэнчээр зүтгэсэнд дахин талархлаа илчилье. Манай хүндэт зочдод амтат идээг ихээр бэлтгэ. Ордны хөгжимчин, бүжигчид өөрийн чадлаа үзүүлцгээ! Одоо хайрт зочид минь угаалгын танхимд очиж, замд алжаасан биесээ сувилан амарцгаа!

	(Мөнхөө хоёр нөхрийнхөө хамт зарцыг дагаж явав)

	Барс — Бидний санасан бүтэмжтэй, тэнгэр биднийг тэтгэж байна. Хүрэл хааны аймтгай сэтгэл нь хад шиг бат бэх миний хүслийг давж дийлж чадсангүй. Одоо ганцхан юм намайг зовооно. Бүрээ, бүрээг олж авах юм бол бүгд хэрэг бүтэж, сэтгэл минь амрах байна. Олзны тэр муу зөрүүд эм үг хэлэхээс, үхэх нь дээр гэх бололтой, эрүү тулгаад ч их юм болох уу? Ховчхар, Заяа-Эрхт та хоёр надад хэлэх үг байна уу?

	Ховчхар — Эрүү шүүлт тулгаад, гал төмрөөр хашраавал эрхбиш хэлэх биз, эзэнтэн түүнд дэндүү өршөөлтэй байх юм. 

	Барс — Бүсгүй хүний гоо сайхныг хараад заавал би зөөлрөх юм. Энэ хүүхний царайлаг гоолиг нь даанч айхтар,

	Заяа-Эрхт — Эзэн хаандаа би үнэн санаснаа айлтгая. Энэ ирсэн залуу элч ухаан хурцтай, итгэж, болмоор. Иймд арга заль хэрэглэж байгаад нутаг нэгтэй, хэл нэгтэйгээрээ бүрээ хаана байгааг хэлүүлээд өг гэж энэ залууд та хэл. Өөрт нь Монголыг захирах эрх, хаан ширээг өгнө гэхэд их л зүгээр юм шиг. 

	Ховчхар — Монголчуудад итгэхээр эрхий хуруундаа итгэсэн дээр, болгоомжтой, хаан минь. 

	Барс — Заяа-Эрхтийн хэлсэн үг сэтгэлд нэг л тааламжтай, түүний үгээр болъё байз. 

	(Мөнхөө нөхдийн хамт ирэхэд Барс хаан, түүнийг дэргэдээ суулгаж хүндэлнэ. Боролдой, Аварга хоёр их л эвгүйцэж байгаа боловч, Мөнхөөг дохиход зүгээр болно. Янз янзын архи, идээ тэргүүтнийг авчирна. Бас хөгжимчин, бүжигчид ирэв). 

	Барс — Манай газрын архи, амтат сайхан идээ, гоо үзэсгэлэнт хүүхнүүд та нарт ямар санагдана? 

	Мөнхөө — Нэгэн хуурч хүний хэлсэн үгээр би хариу болгоё. Харь газрын юм бүхэн харж ханамгүй сайхан боловч төрсөн нутгийн элс шороо ч түүнээс илүү үнэтэй гэжээ. 

	Барс — Аргагүй мэргэн хариу байна. Төрсөн нутгаа хайрладаг хүнд би бас их дуртай байдаг юм. Танай газраас энд ирсэн тансаг эрдэнэ надад бий. Танай нутгийн Төгсжаргал. 

	Мөнхөө — (Арай гэж биеэ барин) Төгсжаргал ий? Би ийм нэртэй хүнийг урьд өмнө дуулаагүй юм байна. 

	Барс — Байгалийн гоёмсог бүхнийг энэ охин өөртөө шингээжээ. Гоо сайхныг нь хэлбэл, үүрийн цолмонтой ч адилтгашгүй, нутагт нь буцаая гэх хүсэл надад байвч буруу зөрүү зангаасаа болоод байгаа юм. Тэр нэгэн зүйлийн байгаа газрыг хэлээгүй цагт эндээс яасан ч явахгүй. 

	Мөнхөө — Таны үгэнд би үнэхээр сонирхлоо, Төгсжаргал гэдэг чинь юу мэддэг юм бэ?

	Барс — Танай монголчуудын итгэж хардаг шидэт бүрээ хаана байгааг тэр лавтай мэдэх юм. Бүрээг би заавал олох ёстой. 

	Мөнхөө — Их эзэнтэн түүнийгээ надтай яриулна уу, нээгддэггүй аманд нь би түлхүүр тааруулж магад. 

	Барс — Миний хүслийг та мэджээ. 

	Мөнхөө — Хааны хүслийг гүйцэтгэж, хайр өршөөлд нь багтахын тул хүчээ гаргаж зүтгэлгүй яах вэ?

	Барс — Хэрэв таныг хэлүүлж чадвал, хэмжээлшгүй их шагнал олгоно. Гэвч бүсгүй хүний гоо сайхан, хүний зориг ухааныг мохоож болдог болохоор түүний нүүрийг танд үзүүлэхгүй. Олзны охиныг оруул!

	(Торгон алчуураар толгойг нь нөмөргөсөн Төгсжаргалыг оруулж ирнэ. Мөнхөө арай ядан сандарсан байдлаа үзүүлэхгүйг оролдоно)

	Мөнхөө — Ойрт надад! Битгий ай! Би чиний нутгийн хүн байна. 

	Төгсжаргал — Үл таних хүн таны үг бүгд чинь үнэхээр нутгийг минь санагдуулна. Өсөхөөсөө хэлж сурсан хэлийг өнөө олж сонсоход чихэнд яасан чимэгтэй юм бэ? Сэтгэлд хэчнээн сайхан юм бэ? Ямар хэргээр энд ирэв? Өөрийн хүслээр ирэв үү? Өрөөл бусдын эрхэнд автагдав уу?

	Мөнхөө — Өөрийн хүслээр энд ирлээ. Өргөн түмнийхээ эрх жаргал, төрсөн нутгийнхаа тавтай байдлыг дахин бий болгохын тул энэ газар зорьж ирсэн. 

	Төгсжаргал — Энд яах гэж ирсэн юм бэ? Эх нутгийн минь жаргалыг эндээс яаж олох юм бэ?

	Мөнхөө — Эндээс олно. 

	Төгсжаргал — Хэлж байгаа үг чинь хачин ч байна, ойлгогдох ч үгүй байна. 

	Мөнхөө — Төрсөн нутгаа, угаасан усаа, энхрий хайртай ээжээ эгээ чи мартаагүй биз?

	Төгсжаргал — Түүнийг мартаж хэн ч чадахгүй. Одоо ч гэсэн би уулын хормойд байгаа гэрийнхээ дэргэд зогсож, хайртай ээжээ, хань ижил нөхдийгөө харж байгаа юм шиг л байна. Нутгийн юм бүхэн хэвээр үү? Эсхүл их өөр болсон уу?

	Мөнхөө — Юм бүхэн хувирдаг хойно, их л өөр болсон доо. Заримыг чи санах ч үгүй байх, зарим нь огт үгүй болсон. 

	Төгсжаргал — Сэтгэлийг минь зовоох, санааг минь сандруулах ямар үг хэлэв чи? Нэг удаа боловч газар нутгаа хараад, хайрт улсаа үзээд, амиа алдсан ч гомдолгүй сэн. Миний ээж Ерэнтэй ахайг чи танихгүй юу? Тэр минь хаана байгаа вэ? Амьд байна уу? Ямар байна?

	Мөнхөө — Чиний ээжийг би мэдэхгүй юм. Гэвч ардын үгэнд байдаг шүү, огторгуйн од мичдийг ойр гэж бүү бод, огцом бөхөх зулыг мөнх гэж бүү сана гэж. 

	Төгсжаргал — Хөөрхий ээж минь, хөөрхий ачит минь. 

	Мөнхөө — Би чамтай их чухал хэргийг ярих гэсэн юм. Орон нутгаа өмгөөлөх, олон түмнээ хамгаалах, үүний тухай ярина. Чи надад үнэнээ хэлэх үү?

	Төгсжаргал — Үнэнээ чамтай ярья. Гэвч энд тэндгүй бидний яриаг чагнаж байна. 

	Мөнхөө — (Барс хаанд шивнэх нь) Сэтгэл нь хөдөлж сандарч байгааг нь та хар аа биз дээ? Хэрэгтэй юмаа мэдэж авахад үүнээс зохистой мөч олдохгүй. Их хаан та бид хоёрыг энд түр орхино уу. 

	Барс — Тэгье, би зарлиг гаргая! (Ховчхард) энэ танхимаас бүгдийг гарга! Бид явлаа, арга чаргаа олоорой. Танд би сайныг хүсэж, танд их итгэж байна. 

	(Цөм явав. Төгсжаргал Мөнхөө хоёр үлдэж, Мөнхөө, Төгсжаргалын дэргэд очоод, нүүрийн бүтээлгийг авна. Энэ үеэр гэрэл унтарч харанхуйвтар болно. Мөнхөө хөх хадгуудыг өврөөсөө гарган, дээш өргөнө. Хөх гэгээ гарч Мөнхөө Төгсжаргал хоёрын нүүрийг гэрэлтүүлэв. Бие биеэ сая харав.)

	Мөнхөө — Төгсжаргал чи намайгаа танихгүй байна уу?

	Төгсжаргал — Хэний хэн гэгч чи вэ? Чи миний нэрийг яаж мэдсэн юм бэ?

	Мөнхөө — Чи сайн ажиглаж хараач, би Мөнхөө чинь байна шүү. 

	Төгсжаргал — Ээ тэнгэр, бурхан минь, энэ чинь нээрээ хэн бэ? Мөнхөө? Чиний үг дууг анх сонссон даруйдаа, сэтгэлд ойрхон санагдсан юм. Гэвч чамайг Мөнхөө гэж ердөө ч бодсонгүй. Одоо ч бас л итгэхгүй байна даа. 

	Мөнхөө — Энэ бол чиний, энэ бол миний хадаг биш үү? Чи үүнийг санана уу?

	Төгсжаргал — Энхрий эжий минь бэлэг хадгууд байна, би үүнийгээ танилаа. 

	Мөнхөө — Үзүүрийн нь зангилааг тайлаач! түүний дотор зоосны талууд байгаа, нааш нь өг! (гэж зоосны хагасуудыг нийлүүлнэ) одоо ямар байна?

	Төгсжаргал — Чи Мөнхөө мөн байна. 

	Мөнхөө — Би Мөнхөө мөн шүү, хайрт минь, ойрт наддаа, гараа аль. 

	Төгсжаргал — Байз байз, чиний нүүр царай энэ бүх тэмдгүүд ядуу хоньчин Мөнхөө мөн гэж бодогдовч, шадар түшмэлийн хувцастай Барс хааны хөлд мөлхөж сөгдөн байгаа чинь Мөнхөөтэй минь адилгүй шиг, Мөнхөө ингэнэ гэж үү?

	Мөнхөө — Миний өмссөн хувцас, байгаа байдал минь цөм шударга хүний жигшлийг төрүүлэхгүй байж боломгүй боловч, энэ бол зөвхөн гаднах янз маяг. Үүнийг харахын оронд, сэтгэлийг минь хар, үүн дотор бүр үнэн, Мөнхөө өөрөө байгаа. Би өөрийн эцэг эх, ах дүү нараасаа салаад 12 жилийн турш өөрийн нутгаар тэнүүчлэн явахдаа төрсөн газар орон минь элсэн цөл болсныг харлаа. Зовлон ядралыг ч өөрөө эдэллээ. Түмэн олныхоо гасланг үзээд, бүр их зовлоо. Арга тасарч явтал чиний ээж дайралдаж энэ хадгийг надад өгөөд, хаагуур хаагуур яваад хайрт нутагтаа жаргалыг авчрах замыг ч зааж өгсөн юм. Тэгэхдээ би, гээгдэж булаагдсан жаргалаа хэзээ ч булааж авчирна гэж түмэн олон ардынхаа өмнө андгай тангаргаа өргөсөн. 

	Төгсжаргал — Ээж минь хаана бий вэ? Амьд байна уу?

	Мөнхөө — Ээж чинь, дээр нас барсан. Бид хоёр энэ хадаг шиг хэн хэн маань адил хоёулаа өнчин болсон. Гэвч манай Монгол орны бүстэй, бүсгүй хүн бүр дуртайяа чамайг охиноо гэж нэрлэнэ. Чи бол ард түмний охин мөн. 

	Төгсжаргал — Чи бол ардын хөвүүн мөн. 

	(Төгсжаргал, Мөнхөөгийн дэргэд очиж, элгэнд нь толгойгоо нална. Нэгэн хэсэг огт дуугүй зогсоно. Амрагийн зөөлөн аялгуу дуугарч байтал эрх чөлөөгөө эрчимтэй хүлээж байгаа хүчит дуу болон хувирна). 

	Мөнхөө — Миний энд ирсэн хэрэг амьд яваагийн хэрэгт нэгэн зүйлийг надад нээж аль, бүрээг хаана нуусан бэ? Тэр бүрээний дууг хүлээж бузар дайсны өөдөөс нэгэн зэрэг хөдлөхөөр цөм бэлэн болоод байна. 

	Төгсжаргал — Мөнхөө минь, хайрт Мөнхөө! Би чамайг ийм л хүн байна байх гэж үнэн голоосоо санасан юм. Дуурьсахын уужим хөндийд байгаа ганц улиас модны дотор шидэт бүрээ булаастай бий. 

	(Гэтэл гэрэл гэнэт их болж Барс хаан, Ховчхар хоёр ард нь ойрхон зогссоныг Мөнхөө, Төгсжаргал хоёр сая мэдэв. Энэ хоёр бүх яриаг сэмхэн чагнаж мэдээд авчээ. Бараа бологч, сайд түшмэд, амь сахигч баатруудын хамтаар сүр үзүүлэн гарч ирлээ. )

	Барс — Дуурьсахын уужим хөндийд ганц улиас модны дотор шидэт бүрээ булаастай гэнэ. Даруй түргэн хүн морьд илгээж, тэр бүрээг нааш нь авчруул (Ховчхар явчхав). Та тоглох зүйлээ тааламжтай сайн гүйцэтгэлээ. 

	Мөнхөө — Бүхнийг харагч нүдтэй, бүгдийг бүтээх чадалтай, их хаан таны төлөө зүтгэсэн энэ зүтгэл минь өчүүхэн бага юм. Өөр надаар хийлгэх юм байна уу?

	Барс — Олон жилийн турш бүтээж чадаагүй юмыг минь хэдхэн мөчийн дотор та гүйцээж чадлаа. Монгол орны хаан, миний баруун гар болж чадахаа та ил тодоор үзүүллээ. 

	Мөнхөө — Таны үнэнч боол болон зүтгэхэд би хэзээд бэлэн байна. 

	Төгсжаргал — Мөнхөө, чи юу хэлнэ ээ? Үнэнээсээ ингэж байна уу?

	Мөнхөө — Тийм ээ, үнэн, зайл надаас бузар эм (гэж Төгсжаргалыг түлхэнэ). 

	Төгсжаргал — Би унтаж байна уу? Эсхүл самуурсандаа ийм муухай юм бодож байна уу? Мөнхөө минь ийм өөр болох гэж байж болохгүй юм аа. Мөнхөө минь чи намайг мэхлэв үү? Худал хуурмаг үгээр сэтгэлийг минь мэхэлж, эвтэй сайхан байдлаар нүдийг минь хуурч байжээ. Би яаж байна? Цусанд хутгалдсан бузар гар чинь хар эрээн хорт могойг элгэндээ атгаж байжээ. Хамгийн жигшүүрт боол хар цустай урвагч! Нутаг нэгтэй, хэл нэгтэй байтал. Нууц бузар санаа нь урвагчийн бодлоор дүүрсэн, ийм хүнээс илүү аюулт дайсан дэлхийд үгүй. Аяа нутаг, ард олноо худалдах урвагч чам шиг муусайн бэлтрэгүүд, манай олны ичгүүр, манай олны зовлон юм гэж ойр байгаа амь сахигч баатрын илдийг шүүрэн авч Мөнхөөг алах гэтэл, замаас нь хүн барин тогтоож түлхэн унагаав. 

	Барс — Даруй эндээс зайлуулж гав гинжинд хий. Миний ойр шадар хүн рүү илд барьж давшилна гэнэ ээ. 

	Мөнхөө — Болбол энд нь үлдээнэ үү, хаан минь, үүнээс цааш хэрхэн галзуурахыг нь харж бахаа ханая. (Мөнхөө хүчин чадал нь алдарсан мэт суудалд суун, хэсэг зуур элий балай байна). 

	Барс — Хүндэт хүн та яв? Бие тань тавтай бус уу?

	Мөнхөө — Одоо би яаж нутагтаа харих билээ гэж зовж байна. Бүрээг олох хэрэгт намайг тусалсан гэж тэд мэдэж орхино. Би ч амьд гарахад бэрхтэй боллоо. 

	Барс — Надаас юуг хүснэ вэ та? Таны зовлонг нимгэрүүлэх хэрэгт би юугаараа ч туслахад бэлэн. 

	Мөнхөө — Хаан их эзэн минь! Миний энэ гуйлтыг битгий буруушаагаарай! Бүрээ хаана байгаа газрыг би хэлснээ буруулж түмний уур хилэн над дээр тусаж буухгүйн тул энэ муу азгүй охиныг надтай хамт явуулахыг гуйя. Би үүнийг Монголдоо аваачаад шидэт бүрээг энэ худалдсан. Энэ та нараасаа урвасан юм гэвэл надад улам итгэдэг болно. Өөдгүй энэ муу эмийг ч олс дээсээр хүлж хөтлөөд айл хотыг хэсүүлэхэд хүн бүр энийг зүхэж нүүр лүү нь нулимж, чулуугаар шиднэ, ингэж бузар үхлээр үхэг, энэ. 

	Барс — Аа би өгье, тэр надад хэрэггүй болсон. 

	Ховчхар — (орж ирэн) бүрээг авчруулахаар элч мордууллаа, их эзэн минь. 

	(Төгсжаргал алгуур өндийж, ийш тийшээ гайхан хараад, яагаад ийм хэрэгт оров би, гэж хашхиран хэлээд ухаангүй ойчно). 

	Мөнхөө — (Боролдой, Аварга хоёрт) Хүүхнийг аваад аяархан явцгааж бай. Би гүйцээд очно. (Барсад) Хаан их эзэн танд үнэн сэтгэлээсээ баярлалаа. Амийг минь та аварсан болохоор, би таныг үүрд санана. (Боролдой, Аварга хоёрт, нууцаар) Хилийн заагийг давмагц, хүүхнийг айлд орхиод, өөрсдөө Дуурьсахын хөндийн ганц улиас тийш хар хурдаараа давхи. Барсын явуулсан баатруудыг довтлон гүйцэх хэрэгтэй. 

	(Боролдой, Аварга хоёр Төгсжаргалыг авч явав)

	Ховчхар — Хаантан минь, хаантан минь, та эдэнд хэтэрхий итгэж байна. Бүрээ олдохоос нааш, олзны хүүхнийг явуулж болохгүй болов уу?

	Барс — Тийм ээ тийм, гэрч өнөөдөр сэтгэл сайхан тэнүүн байна. Энэ өдөр бол миний амьдралын хамгийн азтай өдөр, санаа тайван, ухаан саруул байна. Одоо найраа үргэлжлүүлье. 
(Мөнхөөд) гуйя, та сууна уу, бие чинь ихэд алжаасан бололтой байна. Хурц амтат сайхан архи ууж, биеэ амраа, (зарц нар архи өгнө, хөгжим эгшиглэнэ). Монгол нутгийн ирээдүйд хаан нарийн арга, ухаан төгөлдөр, үнэнч шударга Мөнхөөгийн төлөө ууя. 

	(Мөнхөө үл ууна)

	Мөнхөө — Өөрийн хүчин ухаанаараа газар орныг байтугай, хүний сэтгэлийг булаан эзлэгч хаадын их хаан Барсын төлөө (ууж байгаа байдал гаргана). Ариун сэтгэлт хаантан! Өнөөдөр би сэтгэлээ багагүй зовоосон учраас, бие минь ихэд муудлаа. Салхинд явбал сайн болов уу? Бас Хүрэл хаанаас намайг даруй эргэж ир гэсэн, явж болох сон болов уу гэж айлтгах гэсэн юм. Хүрэл хаанд буулгах зарлиг бий болов уу?

	Барс — Гүн хүндэтгэлийг минь хүргэж, энх тайван суухыг хүсье. Мэргэн шийдвэр, хариу гаргасанд чин сэтгэлээсээ баяслаа гэж хэл. Бүрээг олсон даруйд Монголд би очоод, та олны амьдралыг тавтай болгож өгье. Та тэр цагт Монголын тэргүүн болно. 

	Мөнхөө — Би үүнийг хүсэж, үүний төлөө бодол болж байна. Эзэн их хаанд сайн бүгдийг хүсье. (Мөнхөө явснаа дахин ирээд) Яарч сандарснаасаа бас нэг зүйлээ мартлаа, хаан минь, таны бэлгийн хариуд, Хүрэл хааны бэлгийг өгөхөө бүр мартаж орхиж, хүлээн авч соёрхоно уу, (бэлгийг өгөхөд Барс хүлээн авч, цааш нь тавина. Мөнхөө ёсолж одов. Найр дахин үргэлжилнэ.) 

	Барс — Хаан Хүрэлийн элч яваад өгөв үү, үгүй юу?

	Xовчхар — Хурдан мориндоо үсрэн мордоод агаарын салхитай уралдан, тоос манан татуулсаар нисэхээс наагуур явлаа. 

	Барс — Ёстой эрэлхэг эр. Би бахархаад ханашгүй байна. 

	(Сандарч амьсгаадсан Үнэгэн сүүл гүйн ирж хааны өмнө сөгдөн ойчив)

	Барс — Юу болов? Үнэгэн сүүл минь! Яасан их удав? 

	Үнэгэнсүүл — Их хаантан сонсон соёрх. Би, би өөрийн дураар удсангүй, хүний эрхээр саатлаа. 

	Барс — Хэний эрхээр тэр вэ? Хэн чамайг саатуулав? Миний элчийг саатуулах эрх хэнд ч байхгүй. 

	Үнэгэнсүүл — Хилийн заагийн цаана, хэдэн монголчууд дайралдаж, дагалдагч баатруудыг минь барьж хүлээд намайг... явуулсангүй, тэр нутаг ч нэг л биш ээ, эзэн минь. 

	Барс — Юу гэсэн үг вэ? Хүрэл хааны элч сая ирээд, бидний мэдэлд бууж өгье гэсэн гуйлт бичгийг авчирсан. 

	Үнэгэнсүүл — Хүрэл хааны элч энд ирэх ёсгүй. Бас монголчууддаа баригдаад, дээл хувцсаа тайчуулаад, нохой нүцгэн, гахай явган арай ядан гэлдэрч явна билээ. 

	Барс — Үнэгэн сүүл чи самуурч байна. Хүрэл хааны элч энд ирээд, бүрээ байгаа газрыг надад мэдэж өгсөнд хэрэггүй болсон олзны хүүхнийг түүнд бэлэглэсэн. 

	Үнэгэнсүүл — Их хаантныг мэхэлсэн биз, ямаршуу янзын хүн ирэв?

	Барс — Насаар залуу, ухаан төгс, надад үнэхээр биширсэн тийм нэг хүн байсан. 

	Үнэгэнсүүл — Хүрэл хаан элчээр өөрийн шадар сайд Дарвагарыг илгээсэн билээ. Энд ирсэн нь зальт муу Мөнхөө байжээ. 

	Барс — Тийм ээ, нээрэн Мөнхөө гэсэн байх аа. Хүрэл хаанаас ирүүлсэн бэлэг, Ховч хар чи үзээд орхиоч, ямар бэлэг юм бол?

	Ховчхар — Хутга, олс, даавуу. 

	Барс — Ямар сонин бэлгүүд вэ?

	Заяа-Эрхт — Энэ бэлгийн учир, Илдээс хурц, үхлээс аймшигтай, би хэлэхээсээ ч айж байна. 

	Барс — Түргэн хэл, сахалт чөтгөр. 

	Заяа Эрхт — Хүзүүг чинь боох олс, хүүрийг чинь ороох бөс, энэ хутгаар үлдсэн биднийг өрлөж ална гэсэн утга байна. 

	(Барс гайхаж хачин болно.)

	Xовчхар — Монголчуудад итгэж болохгүй гэдгийг хаан эзэнд айлтгасан билээ. 

	Барс — Буруу зам руу намайг түлхсэн хүнийг урьдаар би аргална. Заяа-Эрхт таны толгой хэтэрхий их гуйвж, цэцэн үг хэлэхтэйгээ адил тэнэг үг олныг ярьж байна. Толгойг чинь авбал, дэмий чалчихаа болих биз. Миний зарлигийг биелүүл! (Заяа-Эрхтийг аваад явчхав) Тэр муу Монгол орныг газрын хөрстэй тэгшилж, үнсийг нь салхинд хийсгэнэ. Их цэргийг замд бэлтгэ! Би өөрөө цэргээ аваад явна. 

	Ховчхар — Их хаантан дэндүү цочмог хөдлөх нь биш үү? Монголын элсэн цөл, усгүй тал тун айхавтар шүү дээ, түүнийг яаж туулахаа бод. 

	Барс — Үгүй, үгүй та нарын үгийг би сонсохгүй, одоо өөрөө шийдвэрлэнэ. Бузар дайсны өөдөөс дайнд мордоно, одоохон мордоно, миний зэр зэвсэг, хуяг дуулгыг даруй авчир!

	(Цэргийг цуглуулах бүрээ сонстоно)

	 

	Xөшиг


ДӨРӨВДҮГЭЭР ҮЗЭГДЭЛ

	Хөгжмийн оршил сэдэв

	Дуурьсахын их хөндийн зүг өнчин ганц улиасыг чиглэн улам хурдалж давхилдан байгаа морьтой хүмүүсийг хөгжмийн аялгуу дүрсэлнэ. Уул усыг давж Боролдой, Аварга нар давхина. Араас нь Барс хааны нэхүүлүүд яаран тэмүүлж, Мөнхөө олон цэргийн хамт хуй салхи шиг хурдлан довтолж байна. Түүний хойноос Барсын цэргүүд явна. Түгшүүрт хүнд энэ тэмцлийн олон хувиралт бүхнийг хөгжим тайлбарлан гаргана. Алдарт бүрээнд хэн хамгийн түрүүнд хүрч авах бол? Хэний морь эцэж цуцдаггүй хурдан бол? Анхан Барсын элч түрүүнд явна. Тэднийг Мөнхөөгийн нөхөд гүйцэв. Эхний ялалт, үүнийг мандуулж алдаршуулсан хөгжим ба найрал нижигнэнэ. Дуурьсахын их хөндий, бяцхан дов дээр хатаж өгөршсөн ганц мод түүний дор Боролдой, Аварга хоёр газар ухаж байна. 

	 

	Боролдой — Энэ хатсан газрын хөрс яс болтлоо хатуурчээ. Бүрээгээ авч амжихгүй нь, Барсын нэхүүлүүд хаана явна, хараач! Аварга минь! (Аварга харж ядна, тэгээд газар чагнана).

	Аварга — Одоохондоо нүдэнд үзэгдэх юм алга, гэсэн ч олон морьдын төвөргөөн газар донслуулж байна. Хэдхэн мөч үлдлээ. Түргэлэлгүй горьгүй нь. 

	(Хоёулаа улам яарч ажиллана). 

	Аварга — Тэр харав уу, замын тоос тэнгэрт тулж байна. 

	Боролдой — Энэ чинь арай Мөнхөө биш байгаа даа. Барс хааны гараас мултарсан л бол биднийгээ гүйцэх ёстой юм сан. Чи морийг нь мэднэ шүү дээ, харцага шувуу шиг хурднаараа Монгол даяар алдартай молор эрдэнэ хүлэг гэгчийг. 

	Аварга — Үгүй эд нар чинь Барс хааны нэхүүлүүд байна. Тэр морин дээрээ сууж явааг хар (инээнэ). Монгол хүнтэй адилтгах юу ч алга. Илжиг унасан нохой л ийм байдаг байх, оцойж, оцойж яасан муухай юм бэ. 

	Боролдой — Боль доо, Аварга минь, одоо инээдэм тоглоомын цаг биш, цадуул чинь хэдэн хүн байна вэ?

	Аварга — Арваад юм шив дээ. 

	Боролдой — Арваад гэнэ, бид хоёул шүү дээ. 

	Аварга — Үгүй, бид арван нэгүүлээ байна. 

	Боролдой — Чи дахиад л тоглоод гарлаа. Чи бид хоёр амь мэнд гараа ч бил үү дээ, үгүй ч бил үү. 

	Аварга — Би дэмий яриагүй шүү, Боролдой минь, намайг хүн бүр арван хүнтэй тэнцэнэ гэдэг юм. Чи нэг би арав нийлээд арван нэг биш үү? Чи одоо ганцаараа наад газраа, малтахаас биш дээ. Би эднийг угтъя. Бид хоёрыг амьд байгаа цагт бүрээг эд авч чадахгүй. Би хэрэв амь алдах юм бол энэ нүхийг биеэрээ таглаад үхлээ. За дайчин Монголын даяар олонд алдарт дархан түрэмгий Аварга минь хүчээ үзүүлэх цаг чинь ирлээ. (Дээлээ тайлан хаяж, дэвж дүүлэн, хонго гуяа алгадна. Дараа нь модноос нэгэн том мөчир хугалан авав.)
За энэ модны амтыг хэн үзнэ вэ. Баахан гашуун л байх даа, гүйгээд ир (Морин төвөргөөн улам ойртоно. Нэхүүлүүд хүрэлцэн ирэв). 

	Ахлагч — За өнөө мод чинь энэ байна, та нар юун улс вэ?

	Аварга — Та нар өөрсдөө юун улс вэ?

	Ахлагч — Та нар энд юу гэж ирсэн юм бэ?

	Аварга — Та нар бас юу гэж ирсэн вэ?

	Ахлагч — Их хаан Барсын зарлигаар энэ модны дор булсан шидэт нандин бүрээг авах гэж ирлээ. 

	Аварга — Тэгвэл бид таны тэр Барс хаанаас чинь бүр их илүү Мөнхөө баатрын зарлигаар, тэр бүрээгээ хэнд ч өгөхгүй гэж зогсож байна. 

	Ахлагч — Та нар ингэж өрсөлдөөд ердөө нэмэргүй, харин эртхэн буугаад өг!

	Аварга — Аа харин тийм үү, би бодвол та нар эндээс зайлсан нь дээр байх. Эндхийн эзэд нь бид юм... Муу сайн хар дээрэмчид, чонын сүргүүд, яргачид, эндээс тонил! Тийм үү, Боролдой минь ээ?

	Боролдой — Тийм тийм, тонил!

	Ахлагч — Үүнийг барь!

	Нэхүүлүүд Аваргад халдав. Түрүүлж ирсэн нэгийг цохиж алав. Үргэлжлэн сүрхий зөрөлдөж нэлээд олныг алсны эцэст шийдэм нь хугарав.

	Аварга — Аа хөсөр хар новш. 

	Ахлагч — Харав уу та нар, тэр манайхан ирж явна, бууж өгцгөө!

	Аварга —  Тийм байна, тэд ирж явна. Харин танайхан уу, манайхан уу? 

	(Нэхүүлүүд дахин Аваргыг дайрав. Аварга цөмийг чулуу мэт шидэхэд ахлагч нь сумаа онилж харвасанд Аварга модны ард нуугдан бултав). 

	Аварга — (баярлан) Манайхан, манайхан байна. Харав уу, Боролдой! Мөнхөө ирж явна (ахлагч бас Боролдойг харвах гэтэл Аварга түүнийг халхлав). 

	Ахлагч — Та нар ер нь бууж өгнө үү, үгүй юу? Бид дахиад гуйхгүй шүү! 

	Аварга — Бид бууж өгөхийг үхсэнээс дор гэж үздэг улс. 

	(Ахлагч амжиж сэмхэн харвахад Аваргын цээжийг нэвт цохив). 

	Аварга — Ай аварга минь, ингээд амьдрал чинь дуусдаг байжээ. Хөх тэнгэр, эх нутагтаа ирэх аз жаргал алийг ч одоо үзэхгүй болжээ. Анд нөхөд минь, хайрт ээж минь, хонгор янаг Наст минь баяртай, баяртай. Мөнхөө минь түргэлээч, бушуулаач! (үхэв)

	(Нэхүүлүүд Боролдойг дайрав. Хэдий сүрхий эсэргүүцэвч хүчинд автагдаж баригдав. Энэ үеэр Мөнхөө, Гавшгай, Мэргэн нар ирж тэднийг няцаан Ахлагчийг алав)

	Мөнхөө — Боролдой минь бүрээ хаана байна?

	Боролдой — Эндэх шороо гэдэг чулуу шиг болсон юм байна. Харав уу, би гараасаа цус шүүртэл малтаад бүрээндээ хүрч чадсангүй. 

	Мөнхөө — Миний эцэг Буйман баатрын илд хүнд гэвэл ч хүнд, хурц гэвэл ч хурц, бөх гэвэл ч бөх, энэ илд тэр бүрээг өөрөө гаргах учиртай юм байх. 

	(Илдээрээ газар ухахад Гавшгай, Мэргэн нар тусалцана)

	Гавшгай — Тэр, талыг бүрхсэн Барс хааны олон цэрэг ирлээ. Бушуулъя. Мөнхөө минь! 

	Мөнхөө — Амжина, Гавшгай минь. За Мэргэн чи сумаа онил, мэргэн гэдгээ бидэнд үзүүл. Тэр олон цэргийн түрүүлэгч жанжны нь морийг харва! Тэгвэл тэдэнд жаалхан ч гэсэн саад болно. 

	(Мөнхөө улам ухаж байна. Мэргэн сандралгүй тайвнаар харвав). 

	Гавшгай — Тэр морийг нь онож орхилоо. Харав уу? Ойчоод өгөх нь яасан их үймэлдэж байх юм бэ. 

	Мөнхөө — Болж мэргэн минь, одоо өөрийг нь харва! 

	(Мэргэн харвав)

	Гавшгай — Оночихлоо, чи бүр ёстой мэргэн харваач байна. Жанжныхаа хүүр дээр овооролдлоо. Үгүй яадаг билээ, хагас нь наашаа давхилаа. Мөнхөө минь түргэлье.

	(Ойртон байгаа үй түмэн морины төвөргөөн сонсогдоно). 

	Гавшгай — Ай халаг амжихгүй нь шив дээ. 

	Мөнхөө — (Бүрээг суга татан гаргаж) Амжлаа, Гавшгай минь! 

	(Бүрээний уриалан дуудсан уянгат эгшиг цуурайтаж, удалгүй бүх хөгжмийн сүрт аялгуу болон нижигнэв. Ирж яваа ард олны шуугиан сонстоно. Түрүүлэн ирсэн эрэгтэйчүүд мод шийдэм, сүх хүрзээр зэвсэглэжээ. Барсын цэрэгтэй тулалдав. Тулалдааны манлайд Түмэн өвгөн үзэгдэнэ). 

	Түмэн — Бүрээд бүрээд Мөнхөө минь, бүрээд, уриа ихт бүрээгээ татаж, уянга ихт хэнгэргээ дэлд! Үерийн усыг тогтоож чадахгүйн адил, олны энэ зоригийг хэн ч мохоож чадахгүй. Мөнхөө минь эргэн тойрон хараач, харц олон маань зүг зүгээс тэнгэрийн үүл шиг бөөнөөр ирж явна. Ах дүү нар минь ээ, харав уу та нар, цэцэн мэргэн зоригт төгөлдөр баатар эр Мөнхөө минь энэ байна. Энэ хүн эрдэнэт нандин бүрээгээ олж аваад эгэл олон биднийгээ дуудаж байна. Бид цөмөөрөө Мөнхөөг дагацгаая (цөм баярлалдан хашхиралдана). 

	Мөнхөө — Эцэг эх, ах дүү нар болсон та нар минь ээ! Ард түмэн биднийг занан ядагч харгис хаан Барс хамаг цэргээ хөдөлгөж хайрт нутгийг минь түйвээж байна. Атар сайхан нутагтаа аз жаргалаа олж авахын төлөө амь биеэ хайрлахгүй тулалдацгаая. Манайд гай зовлон болсон гамшиг бүхнийг хаан Барсад буцааж өгөөд өр ширээ бодолцъё. Хаан Барсын цэргийг хавчин бүслээд даръя. Тэд уулгүй тал, усгүй цөлд үхлээ олцгооно. Өндөр уулын асга хад, ой хөвчийн мод мөчир цөм бидний зэвсэг мөн. Найман настай балчир, наян настай хөгшид цөм зэвсгээ барьцгаа. Түмэн гуай, та дархнуудыг удирдаж жад илд бэлтгэ. Ард олондоо хүрэлцэхээр олныг үйлд. Гавшгай, Мэргэн, Боролдой та нар гурван замын их цэргийг удирд! Дунд замыг Боролдой, баруун замыг Мэргэн, зүүн жигүүрийг Гавшгай авч хөдөл. Цэргээ түм түмээр хувааж, түмээ мянга мянгаар, мянгаа зуу зуугаар, зуугаа тавь тавиар, тавиа аравт аравтаар хуваая. Хуваасан бүхнийгээ түрүүнд зориг зүрхтэй сайн хүмүүсээр удирдуул. Энэ өдөр эрх чөлөөний тэмцлийн эхний өдөр болог, эсхүл дийлцгээе, эсхүл нэртэй төртэй үхэцгээе. 

	Ардууд — Эрх жаргалын төлөө энэ тэмцэлд амиа бид хайрлахгүй, ачит баатар чамайгаа дагана. Мөнхөө чиний насан хутаг урт удаан болоод, ард түмэн биднийгээ үүрд соён гийгүүлж явтугай!

	Түмэн — Цувж явсан барсаас цуглаж суусан шаазгай дээр гэдэг билээ. Бид шоргоолж шиг олон дайсан байвч баавгай шиг бяц гишгэнэ. 

	Мөнхөө — Та минь ээ, Аварга, Аварга минь хаачив аа? 

	Боролдой — Уриа ихт бүрээгээ өмгөөлж хар мэнгэт хааны нэхүүлтэй хатуу ширүүн тулалдсаар хайран амиа гээсэн. Олон дайсны дунд омогт арслан шиг ганцаараа тулалдсаар эрдэнэт энэ бүрээгээ хамгаалж, харийн муу дайсныг хавьтуулаагүй юм сан даа. 

	Мөнхөө — (Аваргыг тэвэрч) Хээр тал нутгийн шударга үнэнч хүү чамайг ард олон хэзээ ч мартахгүй. Осолдсон баатар Аваргын эрдэнэт энэ шарилыг жагсаалын эхэнд зал. 

	(Аваргыг дамнан одов. Хөгжим гашуудлын сэдвийг эгшиглэнэ. Мөнхөө бүрээгээ дахин татахад түүний цуурайтай тэмцлийн дуу нийлнэ.)

	 

	XӨШИГ


ТАВДУГААР ҮЗЭГДЭЛ

	Мөрөн голын эхэнд өндөрлөг дээр Хүрэл Хааны ширээ байна Олон шат цөм хивсээр бүтээлттэй. Амь сахигч баатрууд ширээний хоёр талаар зогсоно. Хүрэл хаан Хурц харц хоёр орж ирэв. Хаан уйтгартай ба бодлогод дарагджээ. 

	 

	Хүрэл — Бүх үйл явдал хачин жигтэй болоод буруу замаар орлоо. Чухам ямар учраас ийм болсныг бодоод бодоод олохгүй байна. Барс хаанаас ивээл энхрийлэл хүссэн маань харин улс гүрэнд минь дайн дажнаар халдаж ирлээ. Тэр муу Мөнхөөг гэр оронгүй тэнүүчлэн, гэдэс хоосон гуйланч гэж бодоод үхтэл нь зодуулсан чинь одоо хүн бүрд мэдэгдсэн цуут сайн эр боллоо. Аргагүйн эрхэнд хуурмаг зан гаргаж тэр хүүгийн явдлыг гайхан магтагч болж суухаас өөр арга алга. Хурц харц минь юу дуулдана. Шинэ мэдээ авчрав уу?

	Хурцхарц — Барс хааны цэргүүд ялагдаж хэдхэн цөөн хүн үлдлээ. Харин Мөнхөөгийн алдар мөч өнгөрөх тутам өндөржиж ард олон түүнийг гар дээрээ өргөн явж байна. 

	Хүрэл — Барс хааны тухай юм дуулдана уу? Амьд уу, үгүй юү?

	Хурцхарц — Барс хааны тухай юу ч дуулж мэдсэнгүй

	Хүрэл — Энэ чинь зүрхэнд минь хутга шаасантай адил мэдээ байна. 

	Хурцхарц — Монголын уудам нутагт их үйл явдлууд гарч байхад хаан та үүнээс гадна байна. Мөнхөө гэдэг гуйланч таны өргөн замыг боож, ариун өндөр алдарт чинь хар сүүдэр тусгаж байна. 

	Хүрэл — Мөнхөө гэдэг нэрийг сонсоход хамаг бие минь арзганах юм. Түүнээс болж миний хаан ширээ хазайж байна. Хэрэг явдал минь ингэж түгшүүртэй болсныг яаж залруулж төвшитгөхийгөө ч мэдэхгүй байна. 

	Хурцхарц — Хийсэн үйл явдал нь буг шулмын хүч юм. Мөнхөөд буг чөтгөр шүглэжээ гэж цуу үг тараая. Харин өөрийг нь ирэхэд Монголын эзэн та болох ёстой. Хаан ширээгээ танд шилжүүлье гэж хэлээрэй. 

	Хүрэл — Хаан ширээгээ Мөнхөөд өгөх гэж үү? Хурц харц минь өөрийн ухаантай байна уу?

	Хурцхарц — Миний хэлэх үгийг дуустал нь сонссоны дараа ухааны минь эрүүл эсэхийг бодож үзээрэй. Энэ хаан ширээнд суухтай зэрэг тэр суусан хүн ёроолгүй харанхуй нүхэнд ойчихоор би хийсэн юм. Мөнхөө бол гэнэн залуу болоод алдар нэрд дуртай болохоор хаан таны үгийг сонсож толгой нь эргэн баясна. Ард олон ч хаан болгоё гэсэн таны үгийг дуртай хүлээж аваад Мөнхөөг ёроолгүй нүхэнд унгаахад тусалж өгнө. Ойчсон хойно нь Мөнхөө бол муу юманд шүглүүлсэн учир сүнсийг нь эрлэг хаан аваад явчихлаа гэж хэлэхэд ард олон итгэж, үнэнийг хэзээ ч олохгүй. 

	Хүрэл — Улигт Мөнхөөгөөс салж чадах бол надад юу ч хийсэн хамаагүй байна. 

	Хурцхарц — Хаан та миний хэлснийг зөвшөөрч байх шиг байна. Харин та өөрөө энэ ширээнд сууж яасан ч болохгүй шүү. 

	(Элч орж ирэв)

	Элч — Их хаантан сонсон айлд. Хаан Барсын цэргийг бид дарлаа. Мөнхөө харц олны хамтаар наашаа ирж явна. 

	(Ойртож яваа олны чимээ шуугиан сонсогдоно. Мөнхөө нөхдийн хамт ирнэ. Хойноос нь харц олон дагаж ирэв). 

	Мөнхөө — Их хаантан сонсон соёрх. Эрэлхэг зоригт манай ард түмэн эвлэршгүй дайсан Барс хааныг өдий төдий цэрэгтэй нь дарж эр чадлаа гайхуулж ирлээ. Цусанд ханадаггүй Барс хаан манай нутагт халдан ирж үхлээ олж авчээ. Толгой нь энэ байна. 

	(Хүрэл хаанд Барс хааны толгойг хийсэн богцыг өгнө). 

	Хурцхарц — Эрх чөлөөний баясгалант өдөр ирж, энэ сайхан тал нутагт минь гэгээн нарны гэрэл дахин гийж мандлаа. Монгол орноо элбэрэн нигүүлсэгч Хүрэл хааны алдар түмэн онд мандаг хурай!

	(Цугларсан олон огт дуугүй байна). 

	Мөнхөө — Хаан их эзний хайр зөвшлийг хүлээлгүй, хаан Барсын өөдөөс дур мэдэж хөдөлсөн билээ. Их хаантан намайг яаж ч шийтгэсэн миний бие бэлэн байна. Харин аюултай явдалд амь биеэ зориулж ард олныг дагуулахдаа, өөрийн эх нутаг, өргөн түмнийхээ тусын тулд явсныг минь болгоохыг гуйя. 

	Хүрэл — Чиний хийсэн үйл явдал бол, ял зэмлэлийг хүлээх биш хайр шагналыг хүлээх ёстой. Өдөр шөнөгүй санааширч бодсон бодлыг минь чи тааж гүйцэтгэлээ. Сэргэлэн ухаан, зоригийг чинь үнэлээд үзэхэд Монголын хаан чи л байвал тохирох юм. Хаан ширээгээ чамд шилжүүлье, хажууд чинь боол болж явъя. Суудлаа эзлэн сууж айлд. Энх сайхнаар биднийг захир. 

	Ардууд дотроос — Оч! оч! Мөнхөө минь, бидний эзэн хаан бол! Бид чамдаа итгэнэ, бид чамдаа хайртай, чи бол ёстой ард бидний хүү мөн. Бидэнд юу хэрэгтэйг чи нарийн мэддэг билээ. Мөнхөө минь зөвшөөрч үз! Чам шиг эзэн хаантай болоосой гэж бид хүссэн юм сан. 

	(Мөнхөө аажмаар хаан ширээний зүг шатаар алхаж явсаар дэргэд нь очоод суулгүй зогсоно). 

	Мөнхөө — Хаан Хүрэлийн ариун сэтгэлийн үйлсэд би бахадна. Ард олон та бүхний надад итгэсэн өндөр итгэлд баясна. Гэвч би хаан ширээнд суухгүй. Түмэн олны хаан болж суухаар зарц нь болбол надад дээр. Эзэн нь болж элдэвлэхээр нөхөр нь болж зүтгэвэл дээр. Та нартайгаа хамт жаргал, зовлонгоо хувааж, та нарын бодсоныг бодоод, та нарын хүссэнийг бүтээхийн төлөө явж байвал дээр. Хаан ширээ гэдэг бол түмэн олны зовлонгийн уурхай, энэ дээр сууснаар түмний төлөө зүтгэж чадахгүй. 

	(Хир буртагт баригдсан уранхай дээлтэй Дарвагар орж ирээд Хүрэл хааны хөлд ойчно)

	Дарвагар — Их хаантан сонсон соёрх. Хааны зарлигийг би биелүүлж чадсангүй. Мөнхөө гэдэг тэнэмэл дээрэмчин, толгой тастах луйварчидтайгаа намайг барьж аваад сахиул баатруудыг минь хөөж зайлуулаад, морийг минь авч, хувцсыг минь булааж өмсөөд навтас дээлээ надад өгөөд явчихсан. Хүрэл хаяны элч гээд харь хаан Барсын өмнө ийм хувцастай очихоосоо зовоод хүрч чадсангүй ирлээ. Энэ бүхий учрыг минь хаантан толилоод, намайгаа хатуу ширүүнээр яллахгүй биз, харин дээрэмчин муу Мөнхөөг даруй түргэн барьж авчраад түмэн олны өмнө цаазаар авах хэрэгтэй. 

	Хүрэл — Би одоо эзэн хаан чинь биш болсон, танай хаан чинь энэ байна. (Мөнхөөг заана). Эзэн хаандаа айлтга! Амийг чинь аварч магадгүй. 

	(Дарвагар Мөнхөөг хараад айн сүрдэнэ.)

	Дарвагар — Энэ чинь Мөнхөө шив дээ?

	Хүрэл — Тийм, Мөнхөө мөн. Чиний хаан Мөнхөө!

	(Дарвагар нэгэн хэсэг хэрхэх ухаанаа олохгүй байхад Хурцхарц түүнд хэдэн үг шивнэв. Тэгээд Дарвагар Мөнхөөгийн өмнө унаж туссаар сөхрөн ойчно). 

	Дарвагар — Хүч ихт Мөнхөө минь, намайг уучилж хайрла, өршөөж хайрла. Таныг хаан болсныг би ер мэдсэнгүй. Хамаг буруу бүхэн Хүрэл хаан дээр байна. Энэ чинь биднийг сүрдүүлж айлгасаар хүн ёсыг алдагдуулан, өөрөө олон түмнээс урваж, эх нутаг хамаг бүхнээ цус сорогч Барс хаанд худалдагч бол энэ. Би Хүрэл хааныг хэзээнээс урвагч, аймагтай гэдгийг сэтгэлдээ бодож байсан юм. Хааны эрх их, боолын мэдэл өчүүхэн юм тул ил хэлээгүй явсан билээ. 

	Мөнхөө — Жигшүүрт бузар хүн чи бос! Саяхан чи Хүрэл хааны улыг долоож байгаад, одоо болохоор миний өлмийг долооно уу. Саяхан Чи Хүрэл хааныг их гээд Барс хааныг хүчин төгс гэж байснаа, одоо харин тэдний нэрийг шаварт хольж хутгана уу. Чи хоёр нүүр хэрэглээд, хоёр санаа агуулж, түмэн олондоо зовлон авчрагч бузар урвагч болжээ. Ард түмэн минь, би энэ бузар урвагчийг цээрлүүлэхийн тул энэхэн хугацаанд хаан болохыг зөвшөөрнө үү?

	Дарвагар — Мөнхөө минь уучилж хайрла, гэмт хэргээ цагаатгахын тулд би энэ насаараа, ил гар гэсэн газар чинь ил гарч, далд ор гэсэн газар чинь далд орж явъя. 

	Мөнхөө — Өчигдөр энэ хорт могой хаанд сайн болохын тулд түмэн олноосоо урваад, өнөөдөр болоход түмэн олонд сайн хүн болох гэж хаан эзнээ ширвэж байна. Маргааш яахыг хэн одоо мэдэх вэ? Хэн ч мэдэж чадахгүй. Өөрийн биеийг наранд байлгахын тулд хаашаа хэлбэлзэхээс буцахгүй хүн юм. Амиа мэнд гаргахын тулд хэнийг ч алахаас айхгүй хүн энэ юм. Энэ бузарт ямар шийтгэл тохирох вэ? Яаж энийг цээрлүүлэх вэ?

	Түмэн — Могойг аюулгүй болгоход хэлийг нь сугалах хэрэгтэй байдаг шиг Дарвагарын хорт санаа сэтгэлийг албал бүрмөсөн арилна. 

	Боролдой — Хүрэл хаан, та хоёрын хооронд тэлж ядаад байна шүү энэ чинь. Ингэхэд хаан та хоёрт биеийг нь тэгшхэн хувааж өгье.

	Гавшгай — Энэнд амьд явж, дэлхийг бузарлах эрх алга.

	Дарвагар — Мөнхөө, намайг битгий алж үз. Та нарт үнэнч болохоо би үзүүлж чадна. Таны амийг аварч чадна. Хаан ширээнд суу гэж хэн танд хэлэв?

	Мөнхөө — Хүрэл хаан энэ ширээгээ надад бэлэглэсэн юм.

	Дарвагар — Энэ ширээнд битгий суу. Ёроолгүй гүнзгий нүх, ширээний дор байгаа. Хаан Хүрэл зориуд ингэсэн юм. Суухтай зэрэг та тэр нүхэнд унаж үхнэ.

	Хүрэл — Мөнхөө та энэнд бүү итгэ, худал хэлсээр байгаад ухаан нь хүртэл элий балай болоод дэмий чалчиж байна.

	Мөнхөө — Битгий сандар эзэнтэн минь, аль нь худал, аль нь үнэн болохыг мэдэхэд даанч хэцүү байна. Өвгөн настай Түмэнгээс яаж цээрлүүлье гэх нь вэ, түүний хэлснээр болно.

	Түмэн — Би хэнд ч юу ч хэлэхгүй, өөрөө шийтгэнэ

	(Дэргэдэх сахиул баатрын илдийг авна).

	Дарвагар — Мөнхөө! Би таны амийг аварсан байхад, та намайг энэрэхгүй гэж үү?

	Мөнхөө — Чи миний амийг аврах гэсэн биш, өөрийн биеийг аврах гэсэн биз.

	Хүрэл — Намайг буруутгахын тулд Дарвагар их гүтгэж байгааг та толилсон биз дээ, хаан ширээндээ тайван сууж хайрла, ямар ч гэм аюул байхгүй.

	Мөнхөө — Энэ их хүндэтгэлийг хүлээж авахгүй гэдгээ дээр айлтгасан билээ. Харин ширээндээ та суу. Дарвагар таныг гүтгэлээ гэдгийг бидэнд үнэмшүүлэхийн тулд та өөрөө морилон сууж хайрла.

	Хүрэл — Тэгээд би яах болох нь вэ?

	Мөнхөө — Хаан ширээндээ залар!

	Хүрэл — Одоохондоо би сууж чадахгүй, зогсмоор дур хүрээд байна.

	Мөнхөө — Хүрэл хаан, ширээндээ суухгүй гэж байна, цөмөөрөө гуйгаад үзье. Үгүй гэхгүй болов уу?

	Ардууд — Суу хаантаан! Дарвагарын худалч гэдгийг бид нүдээрээ үзэж мэдье. Та өөрөө сууж чадахгүй байгаа бол бид өргөөд суулгая.

	Мөнхөө — Шат нь даанч өндөр юм, хаанд хүнд байгаа байжээ. Та нар туслаад өгөөч, эзэн хаантан суудлаа эзэлж, цэцэн мэргэнээр биднийгээ захираг.

	(Боролдой, Гавшгай хоёр Хүрэл хааныг бараг өргөн явсаар ширээнд суулгавал хаан цөмрөн ойчив)

	Түмэн — Өөдөө хаясан чулуу өөрийн толгой дээр бууна гэж үнэн юм даа. Хар буруу санаа нь хар толгойд нь тусаж байна. 

	(Энэ үед Ерөөлт хүчин тэнхээ нь барагдсан байдалтай арай ядан Төгсжаргалыг өргөн авчирч, шатан дээр тавив).

	Мөнхөө — Амрыг чинь эрье. Ерөөлт өө! Чи тэр холоос яаж ирэв, бид чамайг эрээд, эрээд олж чадсангүй.

	Ерөөлт — Та нарын амрыг ирье, би Төгсжаргалыгаа өргөсөөр яваад ирлээ. Тэр цагаас хойш ухаан ер ороогүй, арай үхчхээд байгаа юм биш байгаа даа.

	Мөнхөө — Төгсжаргал, Төгсжаргал сэргээч! Чи минь хаана ирээд байгаагаа хараач, чи нөхдийнхөө дунд ирсэн. Ард олон цөмөөрөө чамайг сэргэхийг хүлээж байна. Хайрт Төгсжаргал минь ээ, чи үхэх ёсгүй. Энэ бол Ерэнтэй ахайн охин, миний гэргий болох Төгсжаргал. Энэ хүүхэн 12 жилийн турш Барс хааны тамлалыг хүлээж байсан юм. Энэ хүүхэн манай нутаг яагаад ийм зовлонд орсныг мэднэ. Одоо авралын үгээ хэлэх цаг болоод байхад, ухаангүй амьсгаа ч үгүй байна. Бидний итгэл найдвар Барс хааныг дарсан хэцүү ширүүн тулалдаанууд ямар ч ашиггүй болжээ. Бидний дээр нар гэрэлтэхгүй манай газрын хөрс дахин амьд тэжээл авахгүй боллоо.

	Түмэн — Эвий, хайрт охин минь, чи минь үхчихсэн гэж үү дээ, биднийгээ хаяж орхиод, ингэж өнчрүүлэх гэж дээ?

	(Ард түмэн уйтгартай дуу дуулна)

	(Мөнхөө Төгсжаргалыг тэврэн толгойг өндийлгөнө)

	Мөнхөө — Хайрт минь, хайрт чи сэргээч, би гуйя.

	(Төгсжаргал сэргэсэн боловч бас л гүйцэд ухаан ороогүй байна)

	Төгсжаргал — Би хаана байна? Өөрийн төрсөн нутагтаа эргэж ирлээ. Өргөн олон түмэн, намайг угтаж байна гэж зүүдэллээ. Хүн бүр намайг дуудаж, гэртээ ор гэж урьж байлаа. (эргэн тойрныг ажиглан харж байснаа, олон хүнийг хараад айн сандарч босон харайв) Намайг битгий барь, би та нарт ямар ч гэмгүй. Энэ бүх хэргийг хийсэн хүн энэ шүү (Мөнхөөг заана). 

	Түмэн — Охин минь наашаа ир, эх болсон ард түмэн бидэндээ ир. 

	Ардууд — Ир наашаа, бидний дэргэдүүр яв, чамайг харж сэтгэлээ амраая. 

	Төгсжаргал — Үгүй, үгүй би очихгүй, намайг яах гэж байгааг чинь би мэдэж байна. Та нар намайг энэ олны өмнө ичээж, удаан үхлээр тамлах гэж байгаа юм. 

	Мөнхөө — Төгсжаргал минь тайвшир, энд нөхөд чинь байна, чиний зүүд үнэн болжээ. Би Мөнхөө чинь, чиний Мөнхөө байна. 

	Түмэн — Оч оч охин минь, чиний аврагч Мөнхөө тэр байна. 

	Төгсжаргал — Аа чи энд байна уу, чамайг хэн болохыг эд бүгдээр мэдэцгээг. Та бүхэн Мөнхөөд итгэж болохгүй. Энэ та нараас урвасан юм. Гоёмсог сайхан үгээр сэтгэл санааг минь төөрүүлж байгаад шидэт бүрээний байгаа газрыг мэдэж аваад түүнийгээ гаслан зовлонгийн эзэн болсон гайтай Барс хаанд хэлсэн. Манай түмний итгэл болсон, шидэт тэр бүрээ гайхал хааны гарт орох нь магад. Мөнхөөгийн жинхэнэ санаа ийм юм. Одоо энүүний нүүр лүү хүн бүхэн нулимж, түмэн хэсэг тастаж алах хэрэгтэй. 

	Түмэн — Төгсжаргал минь, ухаан чинь саруул болоогүй байна. Мөнхөө бол ард олны баатар аврагч мөн. Мөнхөө чамайг зовлонгоос салгаж, шидэт бүрээг авчраад, Барс хааныг ялсан. 

	Төгсжаргал — Би ердөө итгэхгүй, шидэт бүрээг дуугарахаас нааш итгэхгүй. 

	Мөнхөө — Боролдой, бүрээг надад аваад аль (бүрээг авч үлээнэ. Төгсжаргал гайхан алмайран түүний дууг чагнана) 
Хаан Барсынд байхдаа миний хийж, хэлж байсан юм бүхэн чамайг аврахын тулд билээ. Сэтгэлийн хоёрдлыг өгүүлэхэд хэчнээн хүнд байсныг чи минь бодож үзээч дээ. Гэвч би санасандаа хүрч чадсан. Шидэт бүрээ манайх болсон. Хаан Барс энд байна, хар! (Барс хааны толгойтой богцыг үзүүлнэ). 

	Төгсжаргал — Барс хааны толгой мөн байна. Чи намайг мэхлээгүй юм шив дээ?

	Мөнхөө — Яалаа гэж чамайгаа мэхлэх вэ? 

	Төгсжаргал — Сэтгэл санаа чинь үнэнч хэвээрээ, урваж буруудаагүй юм биз?

	Мөнхөө — Үгүй. 

	Төгсжаргал — Хаан Барс алагдаад, манай ард түмэн эрх чөлөөтэй болсон биз? 

	Мөнхөө — Тийм, эрх чөлөөтэй болсон. 

	Төгсжаргал — Нэгэн зэрэг ийм их баяртай явдал, санамсаргүй тохиолдлууд ирэхэд би яах ухаанаа олохгүй байна. 

	Мөнхөө — Надад итгэхгүй байгаа бол түмэн олноосоо асуу!

	Ардууд — Мөнхөөгийн үг цөм үнэн, чиний хайр сэтгэлд тэнцэх ганцхан хүү байгаа юм. Дэргэд нь оч, бид та хоёрынхоо хамт байхыг харъя. 

	Төгсжаргал — Хайрт Мөнхөө минь, чи үнэнч шударга хэвээрээ байна (дэргэд нь очно). 

	Мөнхөө — Төгсжаргал минь ээ (биеэрээ тэвэрнэ) одоо бид олны зовлонгийн учир, нутаг орны зүдрэлийн учир чухам хаана байгааг хэлж өгнө үү?

	Төгсжаргал — Бид яг мөрөн голын эхэнд байна. Энэ газар бол чухам бүх зовлонгийн булаг нь мөн. Хорт хаан Барс манай нутгаас эргэж буцах замдаа далд муухай санаа агуулж биднийг удаан үхлээр алъя гэж гол горхи бүгдийн эх үүсвэр нь болсон энэ алтан булгийг хаан Барс хар чулуугаар дарж байхыг харсан юм. Энэ нууцыг та нартаа мэдэгдэж чадсангүй билээ. Энэ том чулууг аваад хая. 

	 

	(Мөнхөө том хар чулууг авч хаясан даруйд газар дороос булгийн ус ундарч, нэгэн хэсэг тайзан дээр хав харанхуй болж, ширүүн салхи дэгдэн цахилгаан цахиж, тэнгэр дуугарч бороо орно. Мөн энэ хэсэг зуур хүмүүс цөм чимээ аниргүй зогсож баярлан гайхан мэлэрч, усыг зэрэг зэрэг залгина. Үүний дараа тэнгэрийн үүл нимгэрч нарны туяа тусахад, эргэн тойрон байгаль өнгө өнгөөрөө цэцэглэн хөгжинө. Ард түмний баясал жаргалын дуунууд дуулна.)

	 

	(Цөм цэнгэлдэж бүжиг хийцгээнэ). 

	 

	Төгсжаргал — Энэ бол манай туг. Чиний эцэг дайсантай тулалдсаар давуу хүчинд автагдаж, энэ тугаа алдсан юм. Дайснууд энэ тугийг маань аль муухайгаар доромжилж, эцэст нь толгойг нь уруу харуулж энд булж орхисон юм. Түүнийхээ төлөө тэмцэлд амь биеэ хайрлалгүй зүтгэсэн баатар чи минь энэ дайчин тугаа эх орондоо мандуулж, түмэн олондоо үзүүлж, төгс цэнгэлийн уриа болгож яв. 

	 

	Мөнхөө тугийг өргөн Түмэнд шилжүүлнэ. 

	Мөнхөө Төгсжаргал хоёр тайзны гүн тийш очиход 2 дугаар хөшиг нээгдэж нэгдүгээр үзэгдлийн тайз үзэгдэх бөгөөд Ерэнтэй ахайн овоохойн оронд өндөр сайхан ногоон мод ургажээ. 

	 

	(Хөгжмийн аялгуунд баяр баясгалан хангинан эгшиглэж түмэн олны жаргалын дуу цуурайтна). 

	 

	Xөшиг

	 

	Төгсөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номын ӨМНӨХ ҮГ

	Ч. Ойдов бол манай үеийн жүжгийн нэрт зохиолчийн нэг мөн. Тэр нь 1917 онд Өвөрхангай аймгийн Хайрхандулаан сумын нутаг Бичигт хэмээх газар малчин Чойжамцын хүү болон төржээ. Хурга ишиг хариулж, үлгэр оньсого сонсож, эцэг эхийн гар дээр хүмүүжиж, улмаар бага ангийн боловсролтой болж, эрдмийн хаалгыг анх татжээ. Эрийн цээнд хүрмэгц холбооны байгууллага, Улсын хөгжимт драмын театр, ардын арми, Монголын Зохиолчдын Хороо, «Үнэн» сонин зэрэг газар ажил хийж явжээ.

	Дөчөөд оны эхээр Улсын хөгжимт драмын театрын тайзны гэрэлтүүлэгчээр ажиллаж байхдаа зөвхөн тэмдэглэсэн зааврын дагуу өнгө гэрэл тохируулаад зогсоогүй, тайзны засал чимэглэлийн өрөлт жүжигчдийн сургуулилт, тоглолтыг гярхай ажиглаж, найруулагч, зураач нарын зөвлөгөөг анхааралтай сонсож, ойлгогдохгүй зүйлийн учрыг лавлан сонирхдог байжээ. Энэ нь саваагүй сониуч байдлаас биш, харин жинхэнэ авьяас билгийн үүднээс гарч, жүжгийн зохиол бичих сэн гэдэг сэтгэгдлийг төрүүлж байжээ. Ч. Ойдов хожим нь дурсаж бичихдээ: «Тайзан дээр гарч байгаа амьдралын явдал хэчнээн жирийн болох тутам, хүмүүсийн дүр байдал хэчнээн хүн төлөвөө олох тутам олны анхаарлыг татаж чаддаг... байна. Энэ мэтийг ажиглаж мэдсэний үндсэн дээр над анх зохиол бичих бодол төрсөн юм» гэжээ.

	Үлгэрийн сэдвээр Ч. Ойдовын анх туурвисан жүжгийн зохиол нь үзэгч олны анхаарлыг татаж, Октябрийн социалист их хувьсгалын 25 жилийн ойд зориулсан уран бүтээлийн уралдаанд гуравдугаар байр эзэлж билээ. Энэ нь зохиолчийн урам зоригийг хөгжөөж, уран бүтээлд амьдралаа зориулах замыг нээж өгсөн байна. Түүнээс хойш амьдралынхаа эцсийг хүртэл буюу 1963 оны 5 дугаар сар хүртэл хорь гаруй жил зохиол бичиж билээ. Манай нам засаг түүний уран бүтээлийг өндрөөр үнэлж «Алтан гадас» одон ба төрийн шагналаар шагнасан юм.

	Ч. Ойдов бол жүжгийн зохиолын бүх төрөл зүйлээр бичиж байлаа. Түүний бүтээл нь ардын явган үлгэр, баатарлаг туульс, манай орны хөрөнгөтний бус хөгжлийн замнал, социалист байгуулалтын үеийн түүхэн үе шат, ард түмний амьдрал тэмцлээс санаа авч сэдэвлэн бичсэн байна. Түүний зарим нь жирийн хүний амьдрал, хувь заяаны туульсыг хоёр гурван бүлэгт хувааж, ганцхан өдрийн явдлаар бараг нэг тайзнаа дүрслэн харуулсан сонгодог жүжгийн хэлбэртэй ч байна. Түүний жүжгүүд нь хэлбэр, төрөл, зүйлийн талаар ямар ч байлаа гэсэн ойлгомжтой бөгөөд үргэлж шинийг сэдсэн, сэргэлэн золбоотойгоороо онцлог билээ. Энэ бол зохиолчийн авхаалж самбаа, гярхай ажиглалт, цуцалтгүй эрэлч, уйгагүй хөдөлмөрч чанартай холбоотой билээ. Ч. Ойдов бол үргэлж шинийг хайж, ард түмнийхээ амьдрал, үзэл санаанд бий болж байгаа шинэ сэргэг зүйлийг уран бүтээлдээ тусган харуулахыг зорьж, энэ хэрэгтээ оюун ухаан, авьяас билиг, хүч чадлаа шавхан дайчилж явжээ. 

	Дөчөөд оны эцсээр юм сан. Нэг өдөр Ч. Ойдов:

	— Би урьд шөнө сонин зүүд зүүдэллээ. Намын хорооны нарийн бичгийн даргын тухай жүжиг бичиж байх юм би, гээд тэрхүү зүүдээ үлгэр ярьж байгаа юм шиг ярьж билээ. Тэр нь ерийн зүүд биш, жүжгийн сонин сайхан сэдэв болж болмоор байж билээ. Тийм учраас сонсогч нөхөд нь түүнийг аятайхан зүүд байна гэлцээд орхиогүй, жүжгийн зохиол болгон бичих зөвлөгөө өгч, санал бодлоо нэмэрлэцгээсэн юм. Тэрхүү зөвлөгөөн ч уран санаагаа баяжуулахад нь тус болсон байх. Ч. Ойдов, намын байгууллагын хашир догь ажилтнуудын туршлагыг хичээнгүйлэн судалж, материал цуглуулан намын ажилтны дүрийг тайзан дээр бүтээх гэж жил гаруй ноцолдсон тэр зохиолоо «Ардын депутат» гэж нэрлэн, Улсын хөгжимт драмын театрт өгч билээ. Тэгээд сэтгэл нь амарсангүй, театрын найруулагч, жүжигчин, мэргэжил нэгтэй нөхдийнхөө санал зөвлөгөөний дагуу ахин дахин засварлаж, зарим бүлэг, хэсгийг дахин шинээр бичсэн байна. Ингэж бичсэн жүжиг нь 1954 онд Улсын хөгжимт драмын театрын тайзнаа «Туяа» хэмээх нэртэйгээр гарч билээ. Одоо түүний хувилбаруудыг зэрэгцүүлэн үзэж байхад тун сонин. Зарим судлагч түүний бичсэн нэгэн жүжгийн хувилбаруудыг дан дангаар нь үзээд өөр өөр зохиол гэж андуурах ч явдал үзэгдэж байна. 

	Ч. Ойдовын уран бүтээл нь сэдвийн талаар өргөн билээ. Тэр нь үлгэр домгийн хэлбэрээр манай ард түмний өнгөрсөн үеийн амьдрал, тэмцлийн тухай жүжиг хэд хэдийг бичсэн байна. Тийм жүжгүүд нь ард түмнээ өмгөөлөн хамгаалах нинжин сэтгэл, ангийн чанараар дүүрэн. Түүнд жишээ болгож «Жаргалыг хүссэн Мөнхөө», «Далан худалч», «Алиа Тогмид» зэрэг жүжгийн зохиолыг хэлж болно. МАХН-ын Төв Хорооны Улс Төрийн Товчооноос дөчөөд оны эцсээр гаргасан нэгэн тогтоолд: «Нөхөр Ойдов, ардын аман зохиолын материалаар бүтээсэн хоёр жүжгийг бичиж, тэдний гол хүнд нь жинхэнэ хөдөлмөрчин ард түмэн ба түүний төлөөлөгч Мөнхөө, Сэнгээг гаргажээ» гэж тэмдэглэсэн байна. 

	Ч. Ойдов, орчин үеийн сэдвээр бичсэн жүжгүүддээ энхрий хайрт эх орноо өмгөөлөн хамгаалах ариун үйлсэд амь биеэ зориулж яваа ардын армийн дайчид, энх цагийн бүтээн байгуулах хөдөлмөрт хэцүү бэрхээс шантралгүй зүтгэж амжилт гаргаж буй малчин, ажилчин, сэхээтэн олны амьдрал, тэмцлийн тухай уран хошин, хөгжил баясалтайгаар өгүүлж байна. Монголын утга зохиол судлагч, Зөвлөлтийн эрдэмтэн Л. К. Герасимович бичихдээ:

	«Ойдов орчин үеийн сэдэв бүхий жүжгийн зохиолдоо өнөөдрийн монгол хүний шударга үйлс, сайхан амьдрал, социалист ёс суртахууны хуулиар амьдрах эрмэлзлийг тусган үзүүлж чадсан юм» гэжээ. 

	Германы фашизмыг эсэргүүцсэн ЗХУ-ын эх орны их дайны үес манай ард түмэн улс орноо батлан хамгаалах хүчийг бэхжүүлэх, зөвлөлтийн ард түмний ялалтыг түргэтгэх ариун үйлсэд бүхнийгээ зориулж байсан түүхтэй. Ийм үед Ч. Ойдов «Миний баясгалан» хэмээх жүжгийн зохиол бичиж, ард түмнийхээ тэрхүү ариун үйлс, шударга үзэл санааг тусган харуулсан юм. ЗХУ-ын эх орны их дайны үе дэх манай ард түмний сэтгэл санааг илэрхийлж, уул жүжгийн гол баатар Жамсран ярихдаа:

	«Туслахгүй яах вэ дээ. Чиний нөгөө худалдаж авъя гэж хоргоогоод байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлинд нь хүрэхээс цааш буцахгүй байх аа!» гэж байна. Ингээд Жамсран, улс орноо батлан хамгаалах хэргийг бэхжүүлэх ариун үйлсэд өөрийн биеэр зүтгэх гэж ардын хувьсгалт цэргийн албан хаахаар баяртай явж байна. 

	Дэлхийн хоёрдугаар дайны голомт унтарч, шударга хүн төрөлхтөн удтал хүлээсэн энх цагийг тэмцэл ялалтаараа олж авсан билээ. Энэ үед хөдөлмөрч хүн бүрийн сэтгэл тэнийж, энх тайвныг хамгаалан, бүтээн босгох хөдөлмөрт урам зоригтой орцгоосон түүхтэй. Ч. Ойдов оюун билиг, үзэг цаасаа эн тэргүүн энх цагийн бүтээн байгуулах хөдөлмөр лүү чиглүүлж «Зам» хэмээх жүжиг бичсэн билээ. Зохиолч энэхүү жүжигтээ алс бөглүү хөдөө нутгийн хоцрогдлыг хөдөлмөр тэмцлээр халж, малчин түмнийг гэгээрүүлэн соёлжуулж, социализмын замыг тавих гэсэн намын бодлого, ард түмнийхээ хүсэл эрмэлзлийг тусгажээ. Доной, Дондов нарийн үзэл санаа бол шарын шашинд мансуурч явсан мансуурлын шувтарга, Галт, Удвал нарын үзэл санаа бол шинэ үзэл санааны ялалт мөн. Ч. Ойдов энэ жүжигтээ:

	 

	«Цаст уулын ноён оргил 

	Цайрч сайхан харагдаж байна. 

	Цаашид дэвших манай хөгжил 

	Цаст уулаас өндөр байна» 

	 

	гэж бахархан дуулжээ. 

	«Зам» хэмээх жүжигт зохиолчийн дүрслэн харуулсан зам болон зөвхөн хөсөг тээврийн зам биш, харин хамтын хөдөлмөрийн ялалтын зам, соёл, шинжлэх ухааны хөгжлийн зам мөн байлаа. 

	Хот хөдөөд их барилгын ажил өрнөж, мэргэжилтэй барилгачдыг бэлтгэх явдал ид бужигнаж байх үес Ч. Ойдов «Цолмон» хэмээх жүжгийн зохиол бичсэн юм. Зохиолч энэ жүжигтээ байшин барилгын ажил бүх нийтийн хэрэг болж байгааг харуулжээ. «Цолмон» бол агуулга гүн, дүрслэл тод билээ. Ийм учраас тэр нь зөвхөн барилгачдын зүрх сэтгэлийг төдийгүй, хөдөлмөрч хүн бүрийн сэтгэл санааг догдлуулж, урам зоригийг нь хөгжөөх увдисыг өөртөө шингээсэн жүжиг юм. Жирийн нэгэн ажилчин эмэгтэй Цэрэндэжид бичихдээ: «Би энэ жүжгийг 1952 оны 11 дүгээр сарын 18-нд Улсын хөгжимт драмын театрт үзээд ёстой л бидний эмэгтэйчүүдийн хэн маань ч гэсэн ийм болох ёстой гэж бодсон билээ» гэжээ. 

	Манай орны хөдөө аж ахуйд хамтран ажиллах, нэгдэлжих хөдөлгөөн өглөөний нарны туяа шиг орон даяар түгж, хөдөө аж ахуйд социалист үйлдвэрлэлийн харилцаа ялж байсан түүхэн өдрүүдэд Ч. Ойдов «Нэгэн өдөр» хэмээх хошин жүжиг туурвисан юм. Энэ жүжигт нэг нь бүгдийнхээ төлөө, бүгд нь нэгийнхээ төлөө зүтгэх үзэл санаа нийтийн хүртээл болж, нэгдлийг бэхжүүлэх талаар манай намаас тавьж байсан бодлого биеллээ олж, социалист ёсоор ажиллаж амьдарч сурахад нь сэхээтнүүд үзэл санаа, зохион байгуулалтын дэмжлэг тусалцааг малчдад үзүүлж буйг дүрслэн харуулсан байна. 

	Ч. Ойдов, шинэ нийгмийн үзэл санаа, шинэ ёс суртахуунаар нэвтэрхий кино, өгүүллэг, найруулал, тэмдэглэл, тууж олныг бичсэн юм. Тэр нь «Их жанжин Сүхбаатар танаа» хэмээх кино зохиолдоо ардын хувьсгалын анхны өдрүүдэд хязгаар нутгийн хөдөлмөрчид хэрхэн хувьсгалжиж, Ардын Намын Төв Хороо, чин зоригт Сүхбаатартай хэрхэн холбоо барьж буйг дүрслэн харуулжээ. 1945 оны ариун дайны өдрүүдэд Ч. Ойдовын бичсэн сурвалжилга, тэмдэглэлүүд нь манай алдарт армийн дайчдын эрэлхэг баатарлаг явдал, энэрэнгүй үзэл санааг дурайлгаж байна. Ч. Ойдов, тухайн үед чухал шаардагдаж байсан сэдвээр жижиг үзэгдэл, шог гараа, өгүүллэг олныг туурвижээ. 

	Ч. Ойдов ингэж ард түмнийхээ амьсгаа, эх оронч, интернационалч үзлээр амьсгалж, цаг үетэйгээ ямагт цуг урагшилж явсан зохиолчийн нэг юм. МАХН-ын Төв Хорооны Улс Төрийн Товчооноос театрын тухай гаргасан нэгэн тогтоолд: «Жүжгийн зохиолчдын тэргүүний нэгэн болох Ойдов нь одоо үеийн сэдвийн талаар их бөгөөд үр бүтээлтэй ажиллаж байна» гэж тэмдэглэсэн бий. Ч. Ойдов «Солонго» хэмээх жүжгийн гол баатар бөгөөд зүрхний хүнд өвчтэй Солонгын үгээр өөрийнхөө санаж сарвайж явдаг зүйлээ илтгэж хэлэхдээ: «Миний төрж өссөн говь нутаг, та нарын гуч гаруй жил галыг нь түлж, хогийг нь цэвэрлэж байсан сургууль одоо ямар болоод байна вэ? Ард түмнийхээ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй» гэжээ. 

	Ч. Ойдов бол намын бодлого, амьдралын хөдөлгөөнийг соргогоор ажиж, ямагт урагшаа харж зохиол бүтээлээ туурвиж явжээ. Түүний уран бүтээлийн гол нь шинэ хуучны зөрчлөөр дүүрэн бөгөөд эерэг баатрууд нь зүй ёсоор шинийг сэдэж, сэдсэнээ хэрэгжүүлэх гэж мэрийж явдгаараа онцлог билээ. Гадаад дотоодын харгисуудын мөрдөлт, хавчилтыг түмэн олныхоо дэмжлэг туслалцаатайгаар зориг самбаа, эрэлхэг баатарлагаар даван туулж, хувьсгалжиж буй олныхоо захиаг жанжин Сүхбаатарт гардуулж яваа хатуужил тэсвэртэй, үнэнч шударга Ариунаа, барилгын хүнд хүчир ажлыг хөнгөвчлөх гэж мэрийж, барилгачин нөхдийнхөө хайр хүндэтгэлийг олж яваа даруу, хичээнгүй Цолмон, хүний төлөө мэдлэг чадвараа зориулж, эмнэлгийн ухааныг нарийн эзэмшин, цээжний хөндийн мэс заслыг амжилттай хийж буй тусархаг, нинжин сэтгэлтэй Ганбат, хувийн өмчийн хомголзол, бичиг үл мэдэхийн харанхуйгаас ангижирч хамтын хүч, эрдмийн ачийг амсаж яваа, хөнгөн шаламгай, хөхиүн хөгжилтэй Насандулам нарын дүр бол үзэгч, уншигч олны сэтгэл санаанд хоногшжээ. 

	Ч. Ойдовын урлан бүтээсэн дүр, үзэл санаа нь түмэн олонтойгоо хамт амьдарч, ажил үйлсийн нь зөвлөгч болж байна.

	Одоо авьяас билигт зохиолч Чойжамцын Ойдовынхоо туурвин бүтээсэн зохиолын өвийг цуглуулж хоёр боть болгон хэвлүүлэх гэж байна. Түүний нэгдүгээр ботид жүжгийн зохиол, хоёрдугаар ботид жижиг үзэгдэл, шог гараа, кино зохиол, өгүүллэг, тууж, найруулал тэмдэглэл хэвлэгдэнэ. Түүний дотор урьд тоглож хэвлэж байгаагүй нэлээд зохиол орно. 

